
Útdráttur 

Í þessari ritgerð er fjallað um stöðu kvenna innan sveitarstjórna og er sjónum aðallega 

beint að hlutfalli kvenna í leiðtogastöðum sveitarstjórna. Ef konur eru í leiðtogastöðum 

geta þau haft aukin áhrif innan sveitarstjórna. Markmið þessarar ritgerðar er að skoða 

hlutfall kvenna í stjórnunarstöðum í sveitarstjórnum og bera það við heildar hlutfall þeirra 

í sveitarstjórnum. Eftir sveitarstjórnarkosningar 2006 var hlutfall kvenna innan 

sveitarstjórna 35,7% en eftir kosningarnar 2018 hafði hlutfall þeirra hækkað í 47,2% og er 

það hæst hlutfall kvenna í sveitarstjórnum á Íslandi frá upphafi. Upplýsingar um hlutfall 

kvenna í stjórnunarstöðum innan sveitarfélaga verða skoðaðar og þær bornar saman við 

breytt hlutfall þeirra árin 2006, 2010, 2014 og 2018.  

Leitast er eftir því hvort munur sé á hlutfalli kvenna í helstu stjórnunarstöðum innan 

sveitarfélaga út frá mismunandi flokkunum. Þær flokkanir sem eru skoðaðar sérstaklega 

og bornar saman eru skipting sveitarfélaga á milli landshluta, skipting sveitarfélaga eftir 

íbúafjölda og einnig skipting sveitarfélaga eftir því hvernig uppbygging sveitarstjórnar er. 

Jafnframt verður sérstaklega skoðað hvort munur sé á hlutfalli karla og kvenna þegar 

kemur að stöðu þeirra sem pólitískir stjórnendur, fremur en ópólitískir.  

Niðurstöður ritgerðar sýna svart á hvítu að hlutfall kvenna í stjórnunarstöðum innan 

sveitarstjórna hefur ekki aukist í sama hlutfalli og fjölgun þeirra innan sveitarstjórna á 

Íslandi.  

Formáli  

Ritgerð þessi er lokaverkefni til BA gráðu í stjórnmálafræði við Stjórnmálafræðideild 

Háskóla Íslands og er hún metin til 12 eininga (ECTS) af 180 eininga námi. Ritgerðin er 

lokaverkefni mitt fyrir útskriftarmisseri vor 2019, en hún var þó skrifuð haustið 2018. Ég 

hef lengi vel haft áhuga á stjórnsýslu og umgjörð sveitarfélaga á Íslandi og var því mjög 

ánægð með að fá tækifæri til þess að kafa dýpra í það viðfangsefni stjórnmálafræðinnar. 

Eftir fund með leiðbeinanda mínum, Evu Marín, var útkoman að skrifa um stöðu kvenna 

innan sveitarstjórna. Ég sé ekki eftir þeirri ákvörðun þar sem viðfangsefnið var að mínu 

mati skemmtilegt og krefjandi en sömuleiðis nauðsynlegt að tiltekin atriði ritgerðar væru 

sett í samhengi svo auðveldara sé að skilja stöðu kvenna innan sveitarstjórnar.  

Leiðbeinandi minn í ritgerðinni var Dr. Eva Marín Hlynsdóttir, lektor í stjórnmálafræði 

við Háskóla Íslands. Henni vil ég þakka alla þá aðstoð og vinnu sem fór í að veita ráðvilltum 

nemanda ráðleggingar þar sem hjálpsemi og sérfræðiþekking hennar á 

sveitarstjórnarmálum kom sér mjög vel að notum. Þá vil ég færa þakkir til þeirra sem 

hjálpuðu til við yfirferð og gerð þessarar ritgerðar. Má þar nefna móður mína, Ingunni 

Gunnarsdóttur, Alexöndru Sól Ingólfsdóttur, Guðnýju Báru Jónsdóttur og Margréti Líf 

Ólafsdóttur vinkonum mínum úr sama námi. Systur minni, Guðrúnu Álfheiði Thorarensen, 

og unnusta hennar, Ólafi Rafni Brynjólfssyni, þakka ég fyrir yfirlestur á próförk. Kærasta 

mínum, Gauta Gunnari Halldórssyni vil ég þakka fyrir hvatningu og óbilandi trú á skrifum 

mínum á þeim stundum þegar mér fannst skrifin ekki ganga vel. Að lokum vil ég þakka 

fjölskyldu minni og vinum fyrir ómetanlegan stuðning í gegnum allt námið.  

1 Inngangur 

Þegar barn fæðist inn í þessa veröld fæðist barnið inn í ákveðna heild. Mannkynið telur tæpar 

7.7 milljarði manna og því ótrúlegt að ímynda sér að hver ein og einasta manneskja sé einstök. 

Hvert barn fæðist inn í ákveðið samfélag sem hefur ákveðin gildi og viðmið. Einstaklingar 

aðlagast sínu umhverfi, mótast af siðum og venjum, og verða hluti af heildinni. Á sama tíma 

og samfélagið mótar einstaklingana, móta einstaklingarnir samfélagið vegna þess að þeir eru 

grundvöllur að tilvist þess (Robinson 1981, 11-12). Vegna þess að íbúar þessa heims eru 

fjölbreyttur hópur er mikilvægt að hafa sameiginlegt yfirvald, að minnsta kosti innan hvers og 

eins samfélags, til að koma í veg fyrir ósætti og ósamræmi á milli einstaklinga innan þeirra. 

Sameiginlegt vald, samstillir reglur og lög skulu vera þannig að ákvarðanir sem teknar eru hafa 

sameiginleg áhrif á einstaklinga innan heildarinnar.  

Sveitarfélög er ein tegund yfirvalds sem flokkast sem stofnun. Sveitarfélög eru það 

stjórnsýslustig sem er næst hinum almenna íbúa en það snertir líf þeirra og það umhverfi sem 

þeir búa við, á hverjum einasta degi. Helsti tilgangur sveitarfélaga er að tryggja að einstaklingar 

hafi tækifæri til að hafa áhrif á ákvarðanir, með óbeinum hætti, óháð stöðu eða stétt. 

Ákvarðanir sem teknar eru af sveitarstjórnum hafa áhrif á nærumhverfi einstaklinga innan 

samfélagsins, og þar af leiðandi geta ákvarðanir haft bein áhrif á daglegar gjörðir íbúanna. 

Þegar ákvarðanir eru teknar innan stjórnsýslu ríkja, í þessu tilfelli sveitarfélaga, er mikilvægt 

að valdhafar endurspegli samfélagið eins vel og kostur er á. Það er mikilvægt vegna þess að þá 

aukast líkur á að ákvarðanir verði í samræmi við vilja fólksins (Gunnar Helgi Kristinsson 2001). 

Konur eru um helmingur jarðarbúa og því ætti fjöldi þeirra sem taka ákvarðanir að vera til 

helmings konur á móti körlum. Það hefur hins vegar ekki verið raunin í gegnum tíðina. Á Íslandi 

hefur fjöldi karla í stjórnunarstöðum hefur verið yfirgnæfandi meiri heldur en fjöldi kvenna, 

hvort heldur sem um er að ræða innan opinberra stofnanna eða fyrirtækja. Hægt er að sjá á 

tölum sem sýna fjölda stjórnenda og kyn þeirra, að fjöldi kvenna í stjórnunarstöðum er að 

aukast í heiminum. Sem dæmi má sjá á gögnum að hlutfall kvenna innan sveitarstjórna árið 

2006 var aðeins 35,7%, en eftir sveitarstjórnarkosningar á Íslandi 2018, sýndu úrslit 

kosninganna að hlutfall kvenna var orðið 47,2%. Þessar niðurstöður sýna þróun í átt að auknu 

jafnrétti kynjanna innan sveitarstjórna (Samband íslenskra sveitarfélaga Hlutur kvenna aldrei 

verið meiri 2018).  

Vegna þess að hlutfall kvenna hefur aukist innan sveitarfélaga og er orðið jafnara hlutfalli 

karla má velta því fyrir sér hvaða stöðum konur gegni innan þessara stjórna. Samkvæmt 13., 

36. og 54. grein sveitarstjórnarlaga nr. 138/2011 þá eru ákveðnar leiðtogastöður innan 

sveitarstjórna. Í þessu verkefni verður sjónum beint að formönnum byggðarráðs, forsetum 

bæjarstjórna, framkvæmdastjórum sveitarfélaga og oddvitum þar sem ekki er ráðin eiginlegur 

framkvæmdastjóri. Þetta eru leiðtogastöður sem bera hitann og þungann af daglegri 

ákvarðanatöku innan sveitarfélaganna.  

Meginmarkmið þessarar ritgerðar er að skoða hvort hlutfall kvenna sem gegna 

fyrrnefndum leiðtogastöðum í sveitarstjórnum hafi aukist í takt við aukið hlutfall kvenna innan 

sveitarstjórna. Skoðað verður hvernig hlutfall kvenna í hverju leiðtogahlutverki fyrir sig hefur 

þróast frá árinu 2006 til og með 2018 og skoðað hvort hlutfall kvenna hafi hækkað á milli ára. 

Í framhaldi á því verður skoðað hvort svæðisbundinn munur sé til staðar þegar kemur að 

hlutfalli kvenna innan sveitarstjórna á milli landshluta. Einnig verður skoðað hvort 

hlutfallslegur munur sé til staðar þegar skoðaður er fjöldi kvenna í stjórnunarstöðum í 

sveitarfélögum, þegar litið er til sveitarfélaga og mismunandi íbúafjölda innan þeirra. Til að 

reyna auka skilning lesenda verður einnig athugað skoðað hvort munur sé á hlutfalli kvenna í 

stjórnunarstöðum innan sveitarstjórna með tilliti til þess hvernig uppbygging sveitarstjórnar 

er, þ.e. eftir því hvort sveitarstjórn innihaldi byggðarráð eða ekki eða hvort sveitarfélagið sé 

með oddvitakerfi þar sem einn einstaklingur fer með leiðtogahlutverk sveitarstjórnar. 

Rannsóknarspurning verkefnisins er eftirfarandi: Hefur fjöldi kvenna í leiðtogastöðum á 

íslensku sveitarstjórnarstigi aukist í takt við fjölgun þeirra í sveitarstjórnum?  

Ritgerðinni er skipt í tvo hluta. Fyrri partur hennar er fræðilegur og er hann gerður í þeim 

tilgangi að veita lesanda grunnupplýsingar um sögu, uppbyggingu og starfssvið sveitarfélaga 

og sveitarstjórna. Í framhaldinu verður skoðað hver helstu leiðtogahlutverk innan 

sveitarstjórna eru og í hverju hlutverk og ábyrgð þeirra felst. Þar eftir verður farið yfir almenna 

skilgreiningu á leiðtogahlutverki, hverjar væntingar almennings eru til kvenna og hvernig staða 

kvenna í samfélaginu hefur þróast, allt frá því þegar þær fengu kosningarétt og fóru að sinna 

leiðtogastöðum á Íslandi. Mikilvægt er að ákveðin grunnþekking sé til staðar svo að lesandi 

geri sér betur grein fyrir því umhverfi sem sveitarfélög búa við. Í seinni hluta ritgerðar fer fram 

úrvinnsla gagna sem höfundur hefur tekið saman, sett upp í myndrænt form og túlkað út frá 

þeim. 

1.1 Aðferðafræði 

Rannsóknir innan félagsvísinda byggjast á tveimur mismunandi rannsóknaraðferðum, það eru 

eigindlegar rannsóknaraðferðir (e. Qualitative research) og megindlegar rannsóknaraðferðir 

(e. Quantitative research). Eigindlegar rannsóknir eru notaðar til að athuga hvaða skilningur 

er að baki ákvarðana eða aðgerða einstaklinga og/eða hópa. Ekki er hægt að alhæfa út frá 

niðurstöðum eigindlegra rannsókna vegna þess að þær rannsóknir reyna að ná fram djúpum 

skilningi á ákveðnum viðfangsefnum. Megindlegar rannsóknaraðferðir eru á annan máta, þar 

sem slíkar aðferðir geta yfirfært niðurstöður rannsóknar yfir á stærri hóp. Þessar rannsóknir 

mæla félagslegar staðreyndir sem getur verið til dæmis viðhorf, kyn eða aldur. Aðferðin hentar 

vel til að fá yfirlit yfir tiltekið svið t.d. til að mæla og bera saman hópa, athafnir og einkenni 

einstaklinga, allt með tölulegum hætti (Björn Bergsson 2013, 161-163). Efni 

rannsóknarspurningarinnar í þessari ritgerð fellur undir megindlegar rannsóknaraðferðir. Að 

auki eru megindlegar rannsóknir betur sniðnar að þeirri gagnavinnslu sem höfundur mun fást 

við í ritgerð þessari, þ.e. að bera saman hlutföll kvenna við heildarfjölda stjórnenda innan 

sveitarstjórna. 

Við gagnaöflum var notast við síðu Sambands íslenskra sveitarfélaga, þar sem mátti finna 

upplýsingar um sveitarstjórnir frá árunum 2002 til ársins 2018.1 Gögnin veittu upplýsingar um 

hverjir sátu í sveitarstjórn og hverjir það voru sem sinntu einstaka leiðtogastöðum innan 

þeirra. Einnig var hægt að lesa út úr gögnum hvort framkvæmdastjóri sveitarfélagsins, væri 

pólitískur eða ópólitískur. Upplýsingar voru settar upp í töflureikni sem gerði höfundi 

auðveldara með að flokka og greina gögnin. Sveitarfélögin voru flokkuð eftir landshlutum, eftir 

íbúafjölda og eftir stjórnkerfi. Reiknuð voru hlutföll kvenna innan þessara skiptinga og borið 

saman hvort hlutföll þeirra í leiðtogastöðum samræmdist við hlutföll þeirra í sveitarstjórninni 

sjálfri. Með því að skoða niðurstöður frá hverju kjörtímabili fyrir sig og bera saman hlutföll var 

hægt að komast að því hvort mælanlegur munur væri til staðar á milli ára. Upplýsingar um 

íbúafjölda hvers sveitarfélags fyrir sig voru fengnar af vef Hagstofunnar hagstofan.is í 

gagnagrunninum, „Mannfjöldi eftir kyni, aldri og sveitarfélögum 1998-2018 - 

Sveitarfélagaskipan hvers árs.“  

                                                      
1 Aðeins eru upplýsingar bornar saman frá árunum 2006-2018. Upplýsingar fyrir árið 2002 voru ekki skoðaðar því 
þær voru ekki eins góðar. 

Til að auðvelda túlkun niðurstaðanna setti höfundur reiknað hlutfall út frá niðurstöðum 

gagna upp í myndrænar töflur. Myndræna framsetningin gerir höfundi auðveldara með að 

útskýra gögnin og einnig verður einfaldara fyrir lesandann að skilja þær. Þannig hentar sjónræn 

uppsetning vel í þessu tilfelli til túlkunar, í stað þess að skýring talna og niðurstöður gagnanna 

séu einungis skrifaðar og útskýrðar í samþjöppuðum texta.  

Á Íslandi eru átta landshlutar; Suðurland, Austurland, Norðurland eystra, Norðurland 

vestra, Vestfirðir, Vesturland, Suðurnes og höfuðborgarsvæðið. Skoðað verður hvort 

hlutfallslegur munur sé á stöðu kvenna á milli landshluta. Einnig verður kannað hvort 

hlutfallslegur munur sé til staðar, þegar kemur að stærð sveitarfélaga. Þá verður athugað hver 

hlutur kvenna sé í leiðtogastöðum innan sveitarstjórna. Stærðir sveitarfélaga verða skoðaðar 

út frá íbúafjölda innan þeirra. Skipting íbúafjöldans verður sundurliðaður í 0-499, 500-999, 

1.000-2.499, 2.500-9.999, 10.000 og stærra. Auk þess verður athugað hvort munur sé á 

hlutfalli kvenna í leiðtogastöðum á milli ólíkra samsetninga af sveitarstjórnum. Þar verða 

skoðuð sveitarfélög með byggðarráði, sveitarfélög án byggðarráðs og svo sveitarfélög sem eru 

með oddvita þar sem einn einstaklingur fer með öll leiðtogahlutverk sveitarstjórnar. Ef til vill 

er hægt að sjá sameiginlegan þráð á milli sveitarfélaga sem eiga samsvörum sín á milli, í 

íbúafjölda, landshluta eða tegund af samsetningu sveitarstjórnar, þegar kemur að hlutfalli 

kvenna í leiðtogastöðum innan sveitarstjórna. 

2 Sveitarfélög 

Það má finna sveitarfélög nánast alls staðar í heiminum, en þau eru það stjórnsýslustig sem er 

næst hinum almenna borgara. Mismunandi er eftir ríkjum hversu mörg stjórnsýslustig eru til 

staðar en ríkið eða annað yfirvald er efsta stjórnsýslustigið og sveitarfélögin það neðsta, því 

falla sveitarfélög undir stjórn hærra yfirvalds. Sveitarfélögin eru stjórnsýslueining sem fellur 

undir það sem kallað er staðbundin stjórnmál, það er að stjórnmálin eru bundin eða tengd 

ákveðnum stað. John Stuart Mill útskýrði að staðbundin stjórnvöld væru ómissandi þáttur í 

lýðræðislegu stjórnkerfi, því slík stjórnvöld gera íbúum auðveldara með að taka þátt og vera 

upplýstari þegar stjórnvöld taka ákvörðun. Sveitarfélög falla undir nálægðarregluna sem 

útskýrir að því nær sem stjórnvöld eru íbúunum, því meiri líkur eru á að ákvarðanir stjórnvalda 

nái fram skilvirkni og hagkvæmni (Stoker 1996, 5).  

Íbúar sveitarfélaga á Íslandi kjósa í stjórn síns sveitarfélags og þar af leiðandi byggja 

sveitarstjórnir á lýðræðislegum grundvelli. Yfirráðasvæði hvers sveitarfélags er staðbundið og 

nær aðeins innan síns landfræðilega stjórnsýslusvæðis, en þessi ákvörðuðu landmörk ná oft 

yfir eina borg, einstaka kaupstaði, sameinaða byggðakjarna eða sveitir, þar sem fólk býr á 

nálægu landsvæði. Aðrir pólitískir vettvangar eru ólíkir sveitarstjórnarstiginu vegna þess að 

þeir ná yfir mikið stærri vettvang og snúa frekar að alþjóðasviði stjórnmálafræðinnar. Annað 

sem skilur að sveitarfélög frá öðrum stjórnvaldsstigum er að innan sveitarfélaga er kosið til 

stjórna með lýðræðislegum kosningum (Gunnar Helgi Kristinsson 2001, 7-9).  

Lengi vel hefur ríkjum verið skipt upp í mismunandi einingar innbyrðis. Heiti landsskipana 

eru mismunandi á milli tímaskeiða og einnig á milli ríkja. Dæmi um mismunandi heiti á 

landsskipunum stjórnsýslueininga innan ríkja eru t.d. sveitarfélög, héruð, fylki og sýslur 

(Keating 1995, 120). Starfsemi og umgjörð sveitarfélaga geta verið mismunandi á milli ríkja, 

bæði hlutverk þeirra og eins væntingar íbúa til þeirra. Eins og áður segir að þá starfa 

sveitarfélög almennt undir lögsögu æðra yfirvalds og því er þjónusta sveitarfélaga í umboði 

ríkisyfirvaldsins. Sveitarfélög hafa áhrif á flest sem á sér stað, á hverjum degi, í hinu almenna 

lífi einstaklings. Samkvæmt Sambandi íslenskra sveitarfélaga er almenn umsjón á þjónustu við 

íbúa eitt helsta hlutverk þeirra. Mikilvægt er að þjónusta þeirra endurspegli langanir og þarfir 

íbúa og að ákvarðanir innan sveitarstjórnar séu teknar með hagsmuni þeirra að leiðarljósi. 

Verkefni sveitarfélaganna eru margvísleg, hlutverk þeirra er meðal annars að sjá um byggðar- 

og skipulagsmál, hafa umsjón með félagsþjónustu, veita skólaþjónustu, tryggja að 

mannréttindum og lýðræðisgildum sé fylgt eftir, standa vörð um kjara- og starfsmannamál og 

í eðli sínu veita alla þá grunnþjónustu sem íbúar umdæmisins þarfnast (Samband íslenskra 

sveitarfélaga Verkefni sveitarfélaga). Í 78. gr. stjórnarskrár Íslands segir orðrétt: „Sveitarfélög 

skulu sjálf ráða málefnum sínum eftir því sem lög ákveða“, og: „Tekjustofnar sveitarfélaga 

skulu ákveðnir með lögum, svo og réttur þeirra til að ákveða hvort og hvernig þeir eru nýttir.“ 

Lagaákvæðið skyldar þar með sveitarfélög til að sinna aðeins þeim verkefnum sem ríkið setur 

fyrir en sveitarfélög geta sjálf ákveðið hvernig verkefnin verða leyst. 

Tilgangur sveitarfélaga fellst einnig í því að gæta þess að lýðræðisleg stjórnskipun sé til 

staðar innan ríkisins. Það er gert með því að stuðla að því að allir einstaklingar geti tekið þátt 

og haft áhrif á stjórnmálaákvarðanir samfélagsins (Gunnar Helgi Kristinsson 2001, 7). Í bók 

Gunnars Helga Kristinssonar (2001), Staðbundin stjórnmál, er greint frá því hvaða fræðilegu 

réttlætingar búa að baki tilvist sveitarfélaga. Í grófum dráttum má skipta þessum réttlætingum 

í þrjá þætti, það er að það stuðli að frelsi, að íbúaþátttaka sé til staðar og að meiri hagkvæmni 

náist með tilvist sveitarfélaga. Fyrsti þátturinn snýr að því að sveitarfélög séu ástæða þess að 

meiri valddreifing sé til staðar innan stjórnsýslunnar. Meiri valddreifing stuðlar að meira frelsi 

gagnvart miðstýringu ríkisins. Meira frjálsræði innan sveitarfélaganna gagnvart ríkisvaldinu 

myndar mótvægi gegn því og kemur þar með í veg fyrir ofríki þess. Annar þátturinn snýr að því 

að byggja lýðræðissamfélög með þátttöku fólksins, en þátttaka almennings tryggir meðal 

annars aðhald innan stjórnsýslunnar. Sveitarfélög eru oft betri vettvangur fyrir almenning til 

þess að koma skoðunum sínum á framfæri, vegna þess að stjórnsýslueiningin er minni heldur 

en almenn landsstjórn. Þátttaka almennings í sveitarstjórnarmálum getur einnig styrkt getu 

fólks til að rannsaka og taka afstöðu til málefna sem snúa að nálægð samfélagsins. Þriðji 

þátturinn sem réttlætir tilvist sveitarfélaganna er sá að með tilvist þeirra myndast hagkvæmari 

lausn þegar kemur að rekstri sveitarfélaga, heldur en ef ríkið eitt myndi sjá og halda utan um 

reksturinn. Sveitarfélög, líkt og mennirnir, eru jafn misjöfn og þau eru mörg. Íbúar 

sveitarfélaga eru með mismunandi þarfir og því mikilvægt að það sé metið á hverjum stað fyrir 

sig hvaða þjónustu íbúar þurfi. Sveitarstjórn þekkir betur þarfir íbúa og getur þar af leiðandi 

stuðlað að betra jafnvægi á milli þjónustu sem hún veitir og þarfa almennings, sem leiðir til 

meiri hagkvæmni (Gunnar Helgi Kristinsson 2001, 9-20).  

Umgjörð stjórnunar á sviði sveitarfélaga í heiminum hefur í gegnum tíðina tekið miklum 

breytingum. Ástæðan fyrir örum breytingum má rekja til hnattvæðingar, aukinnar 

þéttbýlismyndunar, framþróunar innan Evrópu o.s.frv. Breytt hugarástand íbúa og álit þeirra 

á því hvert hlutverk sveitarfélaga á að vera hefur komið í framhaldi af þessari framþróun, 

jafnframt hefur aukin vitundarvakning um mikilvægi sameiginlegrar stjórnsýslu innan 

samfélaga bæst ofan á. Vegna breyttra samfélagslegra aðstæðna sem hafa aukið áherslu á 

velferð íbúa og lýðræði, hafa kröfur um verkefni sveitarfélaganna margfaldast. Þessum kröfum 

má skipta í tvennt, annars vegar efnislegar kröfur sem kalla eftir staðbundnari þjónustu sem 

er skilvirk og jafnframt hagkvæm en hins vegar krafa um meiri lýðræðislega ábyrgð innan 

sveitarfélaga (Bas og Rose 2005, 246-247).  

2.1 Sveitarfélagaskipan á Íslandi 

Á Íslandi hafa sveitarfélög verið við lýði nánast allt frá landnámi en fyrstu heimildir um þau má 

finna í skjölum frá 13. öld. Rekja má sögu íslenskra sveitarfélaga til langs tíma og hefur skipulag 

þeirra verið undirstöðuatriði þegar kom að stjórn og uppbyggingu landsins. Landnámsmenn 

sem komu til landsins tóku með sér þá þekkingu og þær hefðir sem þeir höfðu búið við áður í 

hinum norræna heimi. Þekking þeirra mótaði þess vegna stjórnskipulag landsins að miklu leyti. 

Skipulag á landfræðilegri skiptingu sveitarfélaganna má rekja langt aftur í tímann til rita eins 

og tíundalaganna, Grágás og Jónsbók svo dæmi séu nefnd. Það landfræðilega skipulag sem er 

í gildi í dag eru leifar af þeirri skiptingu (Rekstur og ráðgjöf ehf 1998, 11). Einnig var fjallað um 

sveitarfélög eða „löghreppa,“ eins og heiti þeirra var áður, í Grágás, lögbók Íslendinga frá 12. 

öld. Í 41. kafla Grágásar var ritað að 20 bændur eða fleiri ættu að vera í hverjum og einum 

löghreppi. Árið 1809 var sjálfstæði löghreppa afnumið af Danakonungi. Alþingi Íslands krafðist 

þess að fá ný sveitarstjórnarlög fyrir landið. Sjálfstæði löghreppa var ekki endurreist fyrr en 63 

árum síðar, árið 1872, með konunglegri tilskipun um sveitarstjórn á Íslandi. 

Sveitarstjórnarskipan sem sett var árið 1872 var undirstaða að þeirri skipan sem var til staðar 

á landinu fram að aldamótum og einnig grunnur sveitarstjórnarlöggjafar á Íslandi (Samband 

íslenskra sveitarfélaga Saga sveitarstjórnalaga). Sveitarstjórnarlög tóku gildi 33 árum síðar, 

árið 1905. Í framhaldinu hefur lögunum verið breytt og þau endurskoðuð nokkrum sinnum 

ásamt nýjum sveitarstjórnarlögum, nr. 12/1927, nr. 58/1961, nr. 8/1986, nr. 45/1998 og þau 

nýjustu nr. 138/2011. 

Stærð sveitarfélaga og eins fjöldi íbúa í þeim er mjög mismunandi á milli ríkja í heiminum. 

Til þess að setja Ísland í samhengi við önnur ríki er gott að skoða lönd eins og Danmörku. Í 

Danmörku er fjöldi sveitarfélaga 98. Það er ekki langt frá fjölda sveitarfélaga á Íslandi, þar sem 

sveitarfélögin eru 72 talsins. Þrátt fyrir að fjöldi sveitarfélaga sé ekki ólíkur, þá er meðalfjöldi 

íbúa í sveitarfélögum í Danmörku margfalt hærri en á Íslandi. Samkvæmt upplýsingum frá 

Samtökum atvinnulífsins (2016) er meðalíbúafjöldi sveitarfélaga í Danmörku um 57 þúsund. Á 

móti kemur er meðalíbúafjöldi sveitarfélaga á Íslandi um 4 þúsund, þar sem íbúafjöldi 

höfuðborgarinnar er meðtalinn í báðum ríkjum. Þessar tölur sýna að meðalíbúafjöldinn í 

Danmörku er 12 sinnum meiri en á Íslandi. Út frá þessu er hægt að fullyrða að fjöldi 

sveitarfélaga á Íslandi sé hlutfallslega mikill miðað við íbúafjölda í hverju sveitarfélagi ef við 

berum það saman við Danmörku. 

Fram að byrjun 20. aldar höfðu sveitarfélög á Íslandi verið á bilinu 160-170 í langan tíma. 

Fjöldi hreppa var þannig hár þó svo að íbúafjöldi innan hvers og eins þeirra væri ekki mikill. 

Ástæða þess hve margir hreppar voru á Íslandi má rekja til sögu og landfræðilegra aðstæðna 

á Íslandi. Strjálbýli og samgöngur á milli svæða voru erfiðar sökum hárra fjalla, jökla og 

vatnsmikilla áa og því þótti betra að hafa stjórnunareiningarnar smærri (Gunnar Helgi 

Kristinsson 2001, 28). Sveitarfélögum fjölgaði smátt og smátt á 20. öldinni og voru þau orðin 

229 talsins í kringum 1950 og fór þeim ekki fækkandi fyrr en á seinni hluta níunda áratugarins 

(Gunnar Helgi Kristinsson 2001, 28). Sveitarfélögum á Íslandi hefur fækkað mikið síðustu þrjá 

áratugi og eru þau í dag 72 talsins eftir að sameining Sandgerðis og Garðs var samþykkt 11. 

nóvember 2017 (Fréttastofa Rúv 2017), og eftir að Breiðdalshreppur og Fjarðarbyggð 

samþykktu sameiningu 25. mars 2018 (Mbl.is 2018). Þessi þróun hefur átt sér stað að miklu 

leyti vegna markmiða sem stjórnvöld hafa sett sér til að efla sveitarstjórnarstigið. Dæmi um 

afrakstur stjórnvalda til eflingar á sveitarstjórnarstiginu voru á árunum 1994-2006 þegar 

sveitarfélögum fækkaði sem hraðast, úr 196 í 79 (Grétar Þór Eyþórsson 2014, 144). Verkefni 

og ábyrgð sveitarfélaganna eru alltaf að aukast og því erfiðara fyrir minni sveitarfélög að 

standa undir mikilli þjónustu ein á báti. Ísland er kunningjasamfélag, þar sem allir þekkja alla. 

Því getur einstaklingum, sérstaklega í minni sveitarfélögum, þótt erfitt að nálgast rétt sinn í 

félagsþjónustu, svo dæmi sé tekið.  

Í alþjóðlegum samanburði er Ísland talið vera „lítið land“ því fjöldi Íslendinga er samkvæmt 

tölum frá Hagstofu Íslands 1. janúar (2018) 348.450, en það er aðeins 3,38 íbúi á hvern 

ferkílómetra. Mismunur á fjölmennasta og fámennasta sveitarfélaginu er stór. Reykjavík, sem 

er langstærsta sveitarfélagið, er með 126.041 íbúa en Árneshreppur, fámennasta 

sveitarfélagið, telur aðeins um 43 íbúa. Samkvæmt 7.gr. sveitarstjórnarlaga nr. 138/2011 er 

sveitarfélögum skylt að sjá um þau verkefni sem þeim eru falin í lögum. Það skiptir því ekki 

máli hvort sveitarfélög séu lítil eða stór, fámenn eða fjölmenn, íbúar innan þeirra eiga rétt á 

þeirri grunnþjónustu sem sveitarfélaginu er skylt að veita.  

Hlutverk og verkefni sveitarfélaga á Íslandi hafa á undanförnum árum breyst mikið. 

Verkefnum þeirra hefur fjölgað og eins hafa kröfur og óskir íbúa innan þeirra aukist mjög. 

Kröfur íbúa til sveitarfélaga urðu meiri í takt við aukna þéttbýlismyndun á Íslandi og fóru þeir 

fram á betri velferðarþjónustu sem væri staðbundin (Grétar Þór Eyþórsson 2012, 431-450). Í 

grein Grétars Þórs Eyþórssonar (2012) „Efling íslenska sveitarstjórnarstigsins: áherslur, 

hugmyndir og aðgerðir“ telur Grétar að efling sveitarfélagstigsins megi rekja til flutnings 

verkefna frá ríkinu yfir til þeirra. Sem dæmi um málefnaflutninga eru málefni grunnskóla árið 

1996 og málefni fatlaðra árið 2011. 

2.2 Kosningar til sveitarstjórna 

Í lögum um kosningar til sveitarstjórna nr. 5/1998 má finna ákvæði um kjördag, kosningarétt, 

kjörgengi og fleiri þætti sem snúa að sveitarstjórnarkosningum. Í fyrstu grein stendur 

„Almennar sveitarstjórnarkosningar fara fram síðasta laugardag í maímánuði sem ekki ber upp 

á laugardag fyrir hvítasunnu.“ Dómsmálaráðuneytið sér um skipulag og undirbúning 

kosninganna, eins og að auglýsa hvenær sveitarstjórnarkosningar skulu fara fram en 

sveitarfélagið sjálft fer með framkvæmd þeirra. Sveitarstjórn er æðsta vald sveitarfélags en 

fulltrúar hennar eru kjörnir með lýðræðislegri kosningu af íbúum. Kjörtímabil sveitarstjórnar 

eru fjögur ár. Í sveitarstjórnarlögum nr. 138/2011 fer fjöldi fulltrúa sem kosið er um í stjórn 

sveitarfélags eftir fjölda íbúa innan hvers sveitarfélags fyrir sig. Ef íbúafjöldi sveitarfélags telur 

undir 2000 manns eru aðalmenn í sveitarstjórn 5-7 talsins, 7-11 aðalmenn þegar íbúafjöldi er 

á milli 2000-9.999, 11-15 aðalmenn þar sem íbúar eru 10.000-49.999, 15-23 aðalmenn þar 

sem íbúafjöldinn telur á milli 50.000-99.999 og 23-31 aðalmenn þega íbúafjöldinn telur meira 

en 100.000. Þegar breyta á fjölda kjörinna fulltrúa þarf að vera búið að taka þá ákvörðun fyrir 

kosningar af fráfarandi sveitarstjórn, og þarf að gæta þess að fjöldi fulltrúa lendi á oddatölu. 

Það eru ekki mörg sæti innan hverrar sveitarstjórnar á Íslandi, því getur verið erfitt fyrir nýja 

hópa eða flokka að koma sér að í sveitarstjórnum (Eva Marín Hlynsdóttir 2017, 174).  

Kosningakerfi í kosningum til sveitarstjórna geta verið tvennskonar, annars vegar bundnar 

hlutfallskosningar og hins vegar óbundnar kosningar. Í lögum um kosningar til sveitarstjórna 

nr. 5/1998 kemur fram að í almennum tilfellum sé kosið til sveitarstjórna í sveitarfélögum með 

bundinni hlutfallskosningu. Þar er kosning bundin við framboð á listum, og fulltrúum sem hann 

skipa, og fulltrúar ná kjöri í hlutfalli við það atkvæðamagn sem listinn fær í sveitarstjórn. Þegar 

hópur fulltrúa býður fram innan kosninga til sveitarstjórnar þarf hann að skila inn fullum lista 

með bæði aðalmönnum og varamönnum. Dæmi má taka um sveitarfélag með 9 

sveitarstjórnarfulltrúa, en þá þarf framboðið að hafa 18 manns á lista, 9 aðalmenn og 9 

varamenn, til þess að framboðslisti sé fullgildur. Þegar enginn framboðslisti er boðinn til kjörs 

áður en framboðsfresti lýkur, eða ef svo fáir skipa listann að ekki næst að fullmanna 

sveitarstjórn eftir kosningar, verða kosningar óbundnar. Þegar farið er í óbundnar kosningar 

eru allir kjósendur sveitarfélagsins, íbúar eldri en 18 ára sem eiga lögheimili innan 

sveitarfélagsins, í framboði til sveitarstjórnar. Kjósendur rita nafn þess sem þeir vilja sjá í 

sveitarstjórn. Þeir einstaklingar sem fá flest atkvæði er lagalega skylt að taka sætinu, nema að 

þeir hafi gefið það fyrir fram út að þeir vilji það ekki. Sá einstaklingur sem fær flest atkvæði 

íbúa, verður yfirleitt oddviti sveitarfélagsins. Fyrirkomulag kosninga af þessu tagi er ekki 

algengt og er á hverfanda hveli. Óhlutbundnar kosningar hafa frekar tíðkast í litlum 

sveitarfélögum sem ekki hafa verið nógu stór til að geta boðið fram lista til kosninga. Þar sem 

sveitarfélögum fer fækkandi og á sama tíma íbúum innan þeirra fjölgandi, hefur óbundnum 

kosningum fækkað (Gunnar Helgi Kristinsson 2001, 104-105). Í sveitarstjórnarkosningum árið 

2002 voru óbundnar kosningar við lýði í 39 sveitarfélögum eða í 37,1% tilvika (Hagstofa Íslands 

2005, 3), en í kosningunum 2014 voru óbundnar kosningar í 18 sveitarfélögum eða í 25% tilvika 

(Hagstofa Íslands 2015, 10). Sveitarfélögum fækkaði á þessum árum úr 105 í 74 sveitarfélög 

og þar af leiðandi fækkaði óbundnum kosningum einnig. Fulltrúar sem sitja í sveitarstjórnum 

á Íslandi eru í flestum tilvikum í fullu starfi samhliða setu í sveitarstjórn. Fulltrúar sem sitja í 

borgarstjórn Reykjavíkur eru hins vegar frávik frá þessu, þar sem stjórnarstarfið þar er fullt 

starf (Eva Marín Hlynsdóttir 2017, 173-175). 

2.3 Konur í sveitarstjórnum 

Konur á Íslandi fengu kosningarétt síðar en karlar hvort sem um var að ræða kosningar til 

sveitarstjórna eða alþingiskosninga. Árið 1882 skrifaði Danakonungur undir frumvarp sem 

samþykkti að ekkjur og ógiftar konur mættu kjósa til sveitarstjórna. Skilyrði fyrir réttinum var 

þó að þær stæðu fyrir búi eða ættu með sig sjálfar. Hins vegar fengu giftar konur ekki 

kosningarétt í sveitarstjórn fyrr en 1907. Áður fyrr höfðu þó komið upp tilvik þar sem konur 

kusu til sveitarstjórna. Vilhelmína Lever var fyrst kvenna til að kjósa í bæjarstjórnarkosningum 

á Akureyri árið 1863. Annað dæmi um konur sem kusu í sveitarstjórnarkosningum var árið 

1874 þegar tvær ekkjur, Steinunn Jónsdóttir og Ingibjörg Pálsdóttir, tóku þátt í kosningum í 

Önundarfirði. Þó svo að kosningaréttur til sveitarstjórna hafi ekki verið löggildur var ákvæði í 

lögunum að „hver búandi maður“ hefði kosningarétt. Hefur það þá eflaust verið túlkað að 

konur væru hluti af þeirri staðhæfingu. Barátta kvenna fyrir því að kjósa fulltrúa á Alþingi gekk 

hægar en í sveitarstjórnarkosningum, réttur þeirra þar var ekki samþykktur fyrr en árið 1915 

með þeim skilyrðum að þær væru 40 ára og eldri. Árið 1926 varð réttur kynjanna loks jafn 

þegar kom að kosningarétti til sveitarstjórna eða Alþingis. Samkvæmt upplýsingum hér að ofan 

voru karlar einir á vettvangi stjórnmála og því alvalda þar, áður en jafnrétti kynjanna um 

kosningarétt komst á (Konur og stjórnmál, „Kosningaréttur“).  

Árið 1902 var þeim konum sem voru ógiftar og sátu í óskiptu búi ásamt ekkjum gefið 

samþykki til að bjóða sig fram til sveitarstjórna (Konur og stjórnmál, „Kosningaréttur“). Eftir 

að réttur kvenna til kosninga og kjörgengis komst á, jókst þátttaka þeirra innan pólitísk 

vettvangs sveitarfélaga, þó í hægum skrefum væri fyrst um sinn. Konur buðu fram kvennalista 

fyrst árið 1908 í Reykjavík. Kvenfélögin voru öflug á þessum tíma og buðu fram kvennalista í 

öllum kosningum í Reykjavík til ársins 1918. Þrátt fyrir breytta lagaumgjörð um kjörgengi 

kvenna á Íslandi, voru þær aðeins lítill hluti kjörinna fulltrúa í sveitarstjórnum fram á seinni 

hluta 20. Aldarinnar (Hagstofa Íslands Konur og kosningar í 100 ár 2015, 11). Samkvæmt 

Hagtíðindum, riti Hagstofu Íslands, „Konur og kosningar í 100 ár“ (2015) var hlutfall kvenna 

sem kjörinna fulltrúa innan sveitarstjórna frá árunum 1950-1970 aðeins 1-2%. Mikil breyting 

hafði orðið árið 1990 þegar hlutfall kvenna innan sveitarstjórna var komið í 22% og hlutfallið 

hækkaði verulega í kosningum eftir það. 

Eins og áður hefur verið nefnt hafa karlar verið í yfirgnæfandi miklum meirihluta innan 

sveitarstjórna í gegnum tíðina, en í dag hefur bilið á milli karla og kvenna minnkað. Til að 

útskýra þetta nánar má bera saman úrslit sveitarstjórnakosninga árin 1994 og 2014. Árið 1994 

var hlutfall kvenna í framboði til sveitarstjórnakosninga um 36,9%, en eftir úrslit kosninganna 

voru konur aðeins 24,8% þeirra sem náðu kjöri til stjórnar. Árið 2014 var hlutfall kvenna í 

framboði um 35,3%, en eftir úrslit kosninganna voru konur 44% kjörinna fulltrúa í 

sveitarstjórnum. 20 ár eru á milli áranna sem borin eru saman og sýna þau vel hvernig staða 

kvenna hefur breyst. Hlutfall kvenframbjóðenda eru ekki ólík á milli tímabila en ef skoðaðar 

eru tölur yfir hlutfall kvenna sem kjörnir fulltrúar, er hlutfall kvenna mikið hærra árið 2014 

heldur en 1994. Þessi hlutfallslega aukning kvenna sem kjörnir fulltrúar má sennilega rekja til 

þess að þær voru ofar á lista árið 2014 heldur en 1994. Vissulega hefur fjöldi sveitarfélaga fallið 

mikið á milli þessara ára, úr 171 í 74 sveitarfélög, og það gæti einnig haft áhrif á þessa 

hlutfallslegu aukningu kvenna innan sveitarstjórna (Hagstofa Íslands 2015; Hagstofa Íslands 

2005). Vegna þess hversu margar sameiningar sveitarfélaga hafa orðið á Íslandi hefur valdsvið 

þeirra stækkað. 

Því hefur verið haldið fram að auðveldara sé fyrir konur og einnig minnihlutahópa að ná 

kjöri innan stærri sveitarfélaga sem eru með fleiri stjórnarsæti. Þegar íbúum fjölgar innan 

sveitarfélaga eru fleiri sem fá sæti innan sveitarstjórna og það hefur reynst vera konum í vil. 

Þannig hafa konur síður náð kjöri í minni sveitarfélögum heldur en í þeim stærri. Þar sem fleiri 

einstaklingar eiga kost á því að fá sæti í stjórn eru meiri líkur á því að hlutfall kvenna hækki, 

því þær hafa oft og tíðum skipað sæti neðar á lista en karlar á framboðslistum til sveitarstjórna. 

Þar sem sveitarfélögum hefur fækkað, í gegnum tíðina, og samtímis sætum innan þeirra 

fjölgað, hefur hlutfall á milli sveitarstjórna þar sem engar konur eru kjörnir fulltrúar og 

sveitarstjórna sem hafa konur sem kjörna fulltrúa minnkað (Eva Marín Hlynsdóttir 2017, 173). 

Úrslit kosninga til sveitarstjórna vorið 2018 urðu á þann veg að hlutfall kvenna sem hlaut kjör 

til sveitarstjórna var 47,2% á móti 52,8% karla. Hlutur kvenna hefur aldrei verið meiri og er 

þetta minnsti mælanlegi munur sem mælst hefur á milli karla og kvenna í úrslitum innan 

sveitarstjórna (Samband íslenskra sveitarfélaga Hlutur kvenna aldrei verið meiri). 

3 Leiðtogahlutverk sveitarstjórnarfólks 

Að vera góður leiðtogi er ekki sjálfgefið. Það væri lengi hægt að telja þá eiginleika sem góður 

leiðtogi gæti haft. Sem dæmi má nefna að þeir séu framsæknir í störfum sínum, með góða 

samskiptahæfileika, séu rökfastir og hvetjandi. Þessir hæfileikar eru þó ekki staðfesting á því 

að einstaklingur sé góður leiðtogi, en ekki er til ein einhlít skilgreining. Hlutverk 

stjórnmálamanna er að stuðla að því að birta mismunandi leiðir á einfaldan hátt til þess að 

leysa stjórnsýsluvandamál og að sinna málefnum stjórnkerfisins af alúð. Stjórnmálamaður er 

drifkraftur samfélagsins, hvort sem hann setur nýjar stefnur eða kemur með málamiðlanir, þá 

hrindir hann verkefnum í framkvæmd. Það skiptir því miklu máli hversu framtakssamur og 

skipulagður stjórnmálamaðurinn er þegar kemur að skilvirkni innan samfélagsins. Til dæmis er 

eitt sjónarhorn á pólitíska leiðtoga, að til að stjórnvöld virki vel þurfi valdsvið hans að vera vel 

skilgreint. Forysta innan stjórnmálasamfélaga er mismunandi eftir ríkjum og fer það eftir því 

hvernig stjórnskipan og hefðir eru hverju sinni (Mouritzen og Svara 2002, 52). 

Að vera pólitískur leiðtogi er að vera kjörinn í lýðræðislegum kosningum, eða að halda 

pólitískri stöðu innan stjórnsýslu. Pólitískur leiðtogi ber ábyrgð á því að sinna þeim vettvangi 

sem hann hefur verið kosinn til umráða af almenning. Sveitarstjórnarmenn sem kosnir eru til 

valda þurfa að móta umhverfi síns sveitarfélags með þátttöku sinni innan sveitastjórnarinnar. 

Leiðtogar hafa áhrif á ákvarðanir sem varða framtíð sveitarfélagsins. En þar sem sveitarfélög 

eru bundin takmörkunum, er ákvarðanataka leiðtogana takmörkuð að miklu leyti (Eva Marín 

Hlynsdóttir 2016).  

Innan sveitarstjórna á Íslandi eru ákveðin leiðtogahlutverk sem kjörnir einstaklingar sinna. 

Þau leiðtogahlutverk sem verða kynnt hér eru formaður byggðarráðs, forseti bæjarstjórnar, 

hlutverk framkvæmdastjóra og einnig verður hlutverk oddvita í smáum sveitarfélögum 

útskýrt. Þessir einstaklingar starfa innan æðsta stjórnvalds sveitarstjórnarinnar. Leiðtogaheitin 

eru mismunandi á milli sveitarfélaga og því ber að hafa varann á þegar heiti og hlutverk þeirra 

eru útskýrð. Til að flækja málin enn frekar geta tvær leiðtogastöður með sama titil haft 

mismunandi skyldur á bakvið sig, og sömuleiðis geta tvær leiðtogastöður með mismunandi titil 

haft sömu skyldur á bakvið sig. Þegar kemur að hlutverki framkvæmdarstjóra sveitarfélags 

skiptir það máli hvort hann sé pólitískt kjörinn af íbúum sveitarfélagsins eða hvort hann sé 

ráðinn á faglegum forsendum. Þessi tilteknu heiti, og önnur sem bera sömu merkingu, verða 

skilgreind betur hér að neðan. Þó þessi leiðtogahlutverk séu mikilvæg þá ber öllum 

sveitarstjórnarmeðlimum að hafa stjórnunar- og eftirlitshlutverk með rekstri og starfsemi 

sveitarfélagsins, því þeir bera ábyrgð á að hlutir gangi smurt fyrir sig (Samband íslenskra 

sveitarfélaga 2011, 5). 

Samkvæmt 13. gr. í sveitarstjórnarlögum nr. 138/2011 er eitt af fyrstu verkefnum nýrrar 

sveitarstjórnar, að kjósa forseta bæjarstjórnar ásamt varamanni hans. Í sveitarstjórnarlögum 

nr. 38/2011 er notað heitið oddviti yfir forseta bæjarstjórnar en hér verður notast við forseti 

bæjarstjórnar. Forseti bæjarstjórnar getur einnig borið heitið forseti borgarstjórnar, en það á 

aðeins við í Reykjavík. Forseti bæjarstjórnar telst kjörinn ef hann fær meirihluta atkvæða þeirra 

sem sitja innan sveitarstjórnar og spannar kjörtímabil hans og varamanns sama og kjörtímabil 

sveitarstjórnar, nema sveitarstjórn ákveði annað. Forseti bæjarstjórnar fer að hluta til með 

sameiginlegt vald ásamt framkvæmdarstjóra og getur hann boðað aðalfundi og aukafundi ef 

honum þykir nauðsyn til. Eitt helsta hlutverk forsetans er að stýra fundum sveitarstjórnar. 

Hann ber ábyrgð á því að fundargerðir séu rétt gerðar og að fundur fari fram í samræmi við 

lög og samþykktir sveitarfélagsins (Bjarni Jónsson, Jón Gauti Jónsson og Þröstur Sigurðsson 

1998, 56). Í grófum dráttum má segja að hlutverk hans sé að stýra sveitarstjórnarfundum og 

sjá til þess að öll starfsemi þeirra fari rétt og vel fram.  

Innan stjórnsýslu sveitarfélaga eru nefndir sem gegna stóru og mikilvægu hlutverki, heiti 

á þeim getur líka verið ráð eða svið. Nefndirnar eru byggðar í kringum ákveðna málaflokka til 

að sinna þeim með meiri nálægð. Samkvæmt 40. gr. sveitarstjórnarlaga nr. 138/2011 segir að 

sveitarstjórn ákvarði valdasvið nefndanna, ráða og stjórna, nema annað sé ákveðið í lögum. 

Þannig fer það eftir valdhöfum innan sveitarstjórna hvert verksvið og hlutverk þeirra er hverju 

sinni. Fastanefndir eru hins vegar nefndir sem eru tilgreindar í samþykkt um stjórnsýslu 

sveitarfélagsins. Misjafnt er á milli sveitarfélaga hvaða mál falla undir fastanefndir, en í 

grundvallaratriðum gegna nefndirnar sama tilgangi. Þau grundvallarhlutverk sem nefndir 

sveitarfélaga sinna eru fræðslunefndir, skólanefnd, velferðarráð, skóla- og frístundaráð svo 

dæmi séu nefnd. Nefndirnar hafa mikil áhrif á starfsemi sveitarfélagsins en sveitarstjórnin sjálf 

er þó lögformlega valdamest. 

Veigamesta nefndin innan stjórnsýslunnar er byggðarráð. Nefndin ber mismunandi heiti 

eftir sveitarfélögum. Samkvæmt 11. gr. sveitarstjórnarlaga nr. 138/2011 er það í höndum 

kjörinna fulltrúa að ákveða viðeigandi heiti þess, sem og heiti framkvæmdastjóra og 

sveitarstjórnarinnar sjálfrar í samþykkt sveitarfélagsins. Oft er hægt að ímynda sér stærð 

sveitarfélags út frá þessum heitum, en málnotkunarvalið byggist á hefðum. Byggðarráð, 

hreppsráð, bæjarráð eða borgarráð eru sameiginleg heiti yfir þessa nefnd (Gunnar Helgi 

Kristinsson 2001, 87) en hér eftir verður aðeins notast við orðið byggðarráð til einföldunar. 

Samkvæmt grein 35 í lögum nr. 138/2011 þá ákveður sveitarstjórn í samþykkt um stjórn 

sveitarfélagsins hvort kosið skuli byggðarráð. Byggðarráð má finna í flestum stærri 

sveitarfélögum, en sveitarstjórnum sem hafa fimm aðalfulltrúa er ekki heimilt að kjósa 

byggðarráð. Byggðarráð telst til fastanefnda sveitarstjórna. Samkvæmt 37 gr. teljast nefndir 

til fastanefnda sveitarstjórna ef fyrir þeim er mælt í lögum og samþykktum um stjórnir 

sveitarfélaga. Byggðarráð getur því fengið samþykkt fyrir því, frá sveitarstjórn, að fullafgreiða 

málefni ef þau snerta ekki fjárhag sveitarsjóðs eða stofnanna þess. Byggðarráð fer með 

framkvæmdastjórn sveitarfélagsins og sér jafnframt um fjármál þess ásamt 

framkvæmdastjóra. Framkvæmdastjóri hefur máltökurétt innan ráðsins en hefur þó ekki 

atkvæðisrétt, undanskilið er ef hann er kosin af sveitarstjórn í ráðið (Gunnar Helgi Kristinsson 

2001, 87). Verksvið byggðarráðs snýr einnig að ársreikningi sveitarfélagsins, að fylgjast með 

því að ársreikningurinn standist lög og reglur. Í framhaldi af því er ársreikningur lagðir til 

samþykktar fyrir sveitarstjórn til samþykktar. Í sveitarstjórnarlögum nr. 138/2011 segir að 

kosið sé til byggðarráðs úr hópi sveitarstjórnarmanna og fjöldi innan ráðsins megi ekki vera 

meiri en helmingur fjölda sveitarstjórnarinnar. Til útskýringar má nefna dæmi þar sem 

sveitarstjórn inniheldur 21 fulltrúa, þá væri fjöldi í byggðarráði að hámarki níu talsins. Segja 

má að í byggðarráði fari fram ákveðið undirbúningsferli mála, áður en þau eru lögð til 

afgreiðslu innan sveitarstjórna.  

Í 36. gr laga nr.138/2011 er skipun ráðsins lýst. Aðalmenn byggðarráðsins skulu koma frá 

fastafulltrúum sveitarstjórnarinnar, einnig á það við um varamenn ráðsins. Sveitarstjórn kýs 

formann og varaformann byggðarráðs úr hópi kjörinna fulltrúa byggðarráðs. Formaður gegnir 

æðstu stöðu ráðsins og ber ábyrgð ásamt öðrum fulltrúum þess á því. Í samþykkt 

sveitarstjórnar Rangárþings (2014) er verkefni formanns byggðarráðs lýst þannig að hlutverk 

hans er t.d. að hafa samráð við forseta bæjarstjórnar og framkvæmdastjóra sveitarfélagsins, 

eða þá oddvita, um málefni sem eru til umræðu og afgreiðslu innan þess. Hlutverk formanns 

er líka að undirbúa, halda utan um og stýra fundum ráðsins. Einnig er hlutverk þeirra að hafa 

umsjón með fundargerðum ráðsins eftir að fundum líkur. 

Yfirmann eða leiðtoga stjórnsýslu sveitarstjórna má finna innan allra sveitarfélaga á 

Íslandi. Þessi leiðtogi getur borið mismunandi titla til dæmis framkvæmdastjóri 

sveitarfélagsins, sveitarstjóri eða bæjarstjóri. Í Reykjavík heitir sá aðili borgarstjóri. 

Framkvæmdastjóri sveitarfélags er það leiðtogahlutverk sem er oftast skilgreint með mjög 

ólíkum hætti á milli sveitarfélaga. Skilgreiningin á leiðtoganum má flokka í tvennt, þ.e. 

pólitískur framkvæmdastjóri sem er þá kjörinn fulltrúi og annars vegar framkvæmdastjóri sem 

er ekki kjörinn fulltrúi. Fyrir og eftir kosningar er oft aðalumræðuefnið um hver verður 

framkvæmdastjóri eða hvernig verður ráðið í stöðu hans. Flokkar eða listar sem bjóða fram til 

sveitarstjórna ákveða oft fyrir fram hver muni verða fulltrúi þeirra til 

framkvæmdastjórastöðunnar, ef þeir ná meirihluta í sveitarstjórn. Framboðslistar geta einnig 

lýst því yfir fyrir kosningar hvernig þeir ætla sér að ráða í stöðu framkvæmdastjóra. Algengt er 

meðal stjórnmálaflokka að tilkynna fyrir kosningar hvort þeir muni skipa pólitískan 

framkvæmdastjóra eða ráða framkvæmdastjóra utan sveitarstjórnarinnar. Það hvað kjósandi 

kýs getur oft ráðist af því hvaða einstakling kjósandi vill sjá sem framkvæmdastjóra 

sveitarfélagsins eftir kosningar. Pólitískur framkvæmdastjóri kemur úr röðum kjörins lista til 

sveitarstjórnar (Eva Marín Hlynsdóttir 2016, 7). 

Þar sem pólitískur framkvæmdastjóri er ráðinn getur verið meiri tenging á milli hans og 

meirihlutans þar sem innan meirihlutans eru samflokksmenn hans. Lengi vel var það algengara 

á Íslandi, í kaupstöðum meðfram strandlengjunni, að framkvæmdastjóri sveitarfélagsins væri 

ráðinn. En í öðrum sveitarfélögum tíðkaðist að oddviti þess flokks sem næði meirihluta í 

kosningum sinnti stöðu framkvæmdastjóra sveitarfélagsins. Minni sveitarfélög fóru ekki að 

ráða framkvæmdastjóra til starfa í miklum mæli fyrr en um 1990. Ópólitískur 

framkvæmdastjóri er einstaklingur sem ráðinn er til starfa af sveitarfélaginu. 

Framkvæmdastjórinn er trúnaðarmaður meirihlutans innan sveitarstjórnarinnar, óháð hvora 

skilgreininguna hann fellur undir. Lagalega þá er hlutverk og ábyrgð framkvæmdastjórana 

tveggja það sama að öllu leyti nema því að pólitískur framkvæmdastjóri hefur atkvæðisrétt 

innan sveitarstjórnar. En vegna pólitískra áhrifa þá er óformlegt valdsvið pólitísks 

framkvæmdastjóra meira en valdsvið framkvæmdastjóra sem ráðinn er með faglegum hætti. 

Þetta gerir stöðu pólitískra framkvæmdastjóra mikið valdameiri heldur en stöðu ópólitískra 

framkvæmdastjóra vegna þess að atkvæðisrétturinn gefur honum aukið vægi til áhrifa á 

ákvarðanir sveitarstjórna (Eva Marín Hlynsdóttir 2016, 7-11). 

Hlutverki framkvæmdastjóra er lýst í 54. gr. í lögum nr. 138/2011. Þar er hlutverk hans að 

sjá um framkvæmd ákvarðana sem sveitarstjórn tekur og annast verkefni sveitarfélags. Í 55. 

gr. í lögum nr. 138/2011 greinir nánar frá hlutverki hans en þar segir að hlutverk hans sé að sjá 

til þess að stjórnsýsla sveitarfélagsins samræmist lögum. Framkvæmdastjóra ber skylda til þess 

að sitja fundi sveitarstjórna þar sem hann hefur tillögu- og máltökurétt, en þó ekki 

atkvæðisrétt nema hann sé jafnframt fulltrúi sveitarstjórnarinnar. Framkvæmdastjóri getur 

ásamt forseta bæjarstjórnar boðað til funda eftir ákvörðun innan sveitarstjórnarinnar. 

Framkvæmdarstjóri fer með, eins og orðið gefur til kynna, framkvæmdastjórn og 

fjármálastjórn sveitarfélagsins ásamt byggðarráði.  

Í mjög litlum sveitarfélögum, eins og t.d. Skorradalshrepp, tíðkast að oddviti 

sveitarstjórnar sjái um framkvæmdastjórn sveitarfélagsins. Í minni sveitarfélögum er algengt 

að oddviti þess lista eða flokks sem nær meirihluta til sveitarstjórnar sinni æðstu valdastöðum 

innan sveitarfélagsins. Oddviti fer þá með hlutverk framkvæmdastjóra og forseta 

bæjarstjórnar. Hlutverk oddvita er að hafa yfirumsjón með daglegum rekstri sveitarfélagsins 

og kemur hann að ákvörðunum nánast allra mála. Ef ekki er borin fram listi til kjörs í 

kosningum, óbundin kosning, þá tekur sá einstaklingur sem fær flest atkvæði við stöðu oddvita 

í sveitarfélaginu. Gamla oddvitakerfið er enn við líði í mörgum sveitarfélögum, sérstaklega í 

minni sveitarfélögum (Eva Marín Hlynsdóttir 2016, 12; Gunnar Helgi Kristinsson 2001, 85). 

Sveitarfélögum hefur fækkað eins og áður hefur komið fram og því hefur oddvitum af þessu 

tagi fækkað mikið. Það má segja að þessi leiðtogastaða sem við köllum oddviti séu leifar af 

gamalli hefð sem þróaðist á Íslandi þannig að einn leiðtogi sá að mestu um alla umsýslu innan 

sveitarfélagsins (Eva Marín Hlynsdóttir 2016). Eva Marín (2016) greinir frá því að á 

kjörtímabilinu 2010-2014 var fjöldi oddvita undir þessari skilgreiningu 12 talsins. Eftir 

sveitarstjórnakosningarnar 2018 er fjöldi þeirra sá sami. Til að leiðtogum eftir þessari 

skilgreiningu myndi fækka gæti lausnin vera sú að sameina sveitarfélög. 

Mikilvægt er að mörkin á milli formanns byggðarráðs, forseta bæjarstjórnar og 

framkvæmdastjóra sveitarstjórna séu skýr, til þess að ekki komi upp ósætti eða misskilningur 

á milli fulltrúa. Samkvæmt lögum nr. 138/2011 kemur fram að það sé mikilvægt að í byrjun 

hvers kjörtímabils sé gerð ítarleg grein fyrir því hvar valdsvið framkvæmdastjórans liggur. Enn 

fremur að þar komi skýrt fram hvar mörkin á milli framkvæmdastjóra og ákvarðana 

sveitarstjórna liggi. Elsie Kristinsdóttir (2017) segir þó í BA-ritgerð sinni Samþykktir 

https://skemman.is/handle/1946/27303

sveitarstjórna um verksvið framkvæmdastjóra sveitarfélaga að ákvæði sveitarstjórnalaga um 

skilgreiningu á valdsviði framkvæmdastjóra á móti valdsviði sveitarstjórnar sé í fáum tilfellum 

nýtt.  

  

https://skemman.is/handle/1946/27303

4 Kynjahugmyndir 

Um áraraðir hafa hugmyndir um kyn verið til umræðu meðal fræðimanna. Tilhneiging 

fræðimanna er oft sú að skipta viðfangsefnum sínum í tvo hópa í rannsóknum sínum, hugtakið 

kyn er enginn undantekning frá því. Félagsleg og líffræðileg einkenni eru mismunandi á milli 

þjóða þegar kemur að stétt, þjóðerni eða trúarbrögðum svo dæmi séu nefnd, en kyn er það 

einkenni sem er sameiginlegt á milli þjóða. Munurinn á kynjunum er ekki aðeins líffræðilegur, 

heldur líka félagslegur. Þó svo að túlkanir á orðinu kyn sé margþætt í nútímasamfélagi verður 

gengið út frá tveimur kynjum í þessari ritgerð, í samræmi við rannsóknir í félagsvísindum.2 Ef 

orðið kyn er skoðað út frá hinu líffræðilega sjónarhorni er munur á milli hópanna þegar þeir 

fæðast inn í heiminn skoðaður. Frekari rannsóknir hafa hins vegar snúið að því að skoða bilið 

á milli kynjanna út frá félagslegri og menningarlegri aðgreiningu sem á sér stað og mótar 

einstaklinga eftir að þeir fæðast (Robertsson 1981, 173).  

Allir einstaklingar fæðast inn í ákveðið umhverfi. Umhverfið sem er til staðar mótar 

einstaklinginn á meðan samfélagið hefur í höndum sér að móta hegðun og þroska 

einstaklingsins. Öll samfélög eru mismunandi að einhverju leyti og því er hver mannvera 

einstök. Samfélagið hefur mótað einstaklinga í tvær fylkingar, karla og konur. Félagsleg 

aðgreining á milli kynjanna segir til um hugmyndir samfélagsins um hlutverk kynjanna. Kynin 

hafa fengið mismunandi gildi, tákn og viðmið þegar kemur að hlutverki þeirra til samfélagsins. 

Samfélagið gerir kröfur til einstaklinga til að falla að fyrir fram mótuðum hugmyndum um 

hlutverk kynjanna og því má segja að hlutverk kynjanna sé lærð hegðun (Robertson 1981, 174 

og 205).  

Misræmi á milli kynjanna hefur stundum verið útskýrt og varið með kynhyggju. Kynhyggja 

byggist á að hegðun kynjanna og staða þeirra ráðist af lögmáli náttúrunnar (Robertson 1981, 

182). Til að skýra þetta nánar er athæfi kvenna oft útskýrt sem frávik frá athæfi karla og sést 

kynhyggjan t.d. vel í íslensku máli. Þorgerður Einarsdóttir og Guðbjörg Lilja Hjartadóttir (2009) 

útskýra þetta ágætlega með dæmi í grein sinni „Kynjaskekkja í stjórnmálum,“ og nota orðið 

                                                      
2 Hafa skal í huga að í nútímasamfélagi eru til margar skilgreiningar á orðinu kyn, ef skoðað er kyn frá félagslegum 
þáttum og upplifun einstaklinga. Fólk sem samsvarar sig ekki að viðmiðum samfélagsins sem snúa að 
hefðbundinni skilgreiningu á kynjunum er oft fjallað um hinsegin (Samtökin 78 Hvað er kynvitund?). Það þarf ekki 
endilega að vera þannig að konur eða karlar falli inn í þann kassa sem samfélagið hefur þróað með sér. Þó svo að 
einstaklingur fæðist líffræðilega séð sem kona, þarf ekki að vera að hún upplifi sig sem slíka og það sama á við 
um karla (Lips, Hilary. M 2014, 2).  

„maður“ til útskýringar. Hugtakið á að vera regnhlífarheiti fyrir bæði kynin en samt sem áður 

virkar orðið ekki í öllum tilfellum þegar kemur að konum. Ekki er hægt að segja „Hér má sjá 

mann gefa barni brjóst“ í íslenskri setningu. Ef orðið maður stendur eitt og sér er gert ráð fyrir 

að orðið standi fyrir karlmann en ekki kvenmann. Með þessu hallast orðið maður í áttina að 

körlum og þ.a.l. verður orðið „maður“ mótandi í stað þess að vera hlutlaust yfirheiti fyrir bæði 

kynin. Samkvæmt þessu eru konur notaðar sem frávik frá körlum. Þetta er eitt af fjölmörgum 

dæmum þar sem karlar fá ákveðið forskot í orðræðu eða til dæmis umfjöllunum í fjölmiðlum. 

Mismunandi hugmyndir í garð karla og kvenna endurspeglast í félags-, vitsmuna-, 

efnahagslegum og pólitískum viðhorfum. Hugmyndir kynjanna þ.e. um stöðu karla og kvenna 

hafa myndast með menningunni innan samfélaga. Þegar samfélög þróast og breytast, breytast 

samtímis væntingar og hlutverk kynjanna (Robertson 1981, 173-190). 

4.1 Leiðtogahlutverk 

Auknar rannsóknir hafa verið gerðar um það hvað býr að baki forystuhlutverka og hvernig þau 

skiptast á milli karla og kvenna. Ólíkar skoðanir eru á því hvort kynin hagi sér mismunandi 

þegar kemur að stjórnun. Fjölmiðlar hafa lagt meiri áherslu á að það sé greinilegur munur á 

milli þeirra og telja að forysta kvenna sé skilvirkari innan samfélagsins heldur en forysta karla. 

Aðrar nálganir eins og rannsóknir hafa hins vegar bent á að kyn hafi lítinn sem engin tengsl við 

stjórnunareiginleika og leiðtogahæfileika (Hoyt 2013). 

Crystal L. Hoyt (2013) hefur sett fram þrjár skýringar sem greina frá mismun milli 

kvenna og karla sem pólitískir leiðtogar. Fyrsta skýringin er mismunandi reynsla eða menntun 

karla og kvenna (e. Human capital Differences) körlum í hag. Hoyt greinir frá umræðum sem 

snúast um að í gegnum tíðina hafi konur verið minna áberandi innan fyrirtækja og að þær hafi 

frekar gegnt störfum á bak við tjöldin t.d. við bókhalds eða mannauðsdeildir. Einnig hefur verið 

talið að konur hafi minni reynslu heldur en karlar. Til að bæta við hafa konur átt erfiðara en 

karlar með að vera frá börnum, sérstaklega ef þær hafa ekki efni á barnapössun, að auki hætti 

þær fyrr störfum en karlar til að einbeita sér að móðurhlutverkinu. Hoyt telur að þessir þættir 

eigi almennt ekki við rök að styðjast. Hoyt bendir hins vegar á að það sé rétt að konur fái minni 

starfsreynslu en karlar vegna þess að þær finni til meiri ábyrgðar gagnvart fjölskyldu sinni. 

Einnig fá konur færri tækifæri til að þróa stöðu sína í vinnu heldur en karlar. Ein ástæðan sem 

talin er stafa af hverju konur eru gjarnan með ólíkari reynslu en karlar, er vegna þess að þær 

koma oftar úr sveitarstjórnum sem er lægra stjórnsýslustig heldur en til dæmis ríkið.  

Náttúrulegur munur á kynjunum eru önnur rök sem hafa verið notuð til að útskýra 

ástæðu þess af hverju færri konur gegni leiðtogastöðum. Rökin byggja á því að í 

grundvallaratriðum eru konur og karlar ólík þegar kemur að stjórnunarstíl og 

leiðtogahæfileikum. Konur eru ólíklegri til að koma sér á framfæri heldur en karlar og falla þar 

af leiðandi í skugga þeirra. Hoyt (2013) bendir þó á að rannsóknir hafa sýnt að lítill munur sé á 

árangri karla og kvenna við stjórnvölinn. Þar af leiðandi er ekki hægt að álykta að kyn hafi áhrif 

á leiðtogahæfni.  

Fordómar eru seinustu rökin sem notuð eru til að útskýra mismunandi hlutfall kynjanna í 

sveitarstjórnum. Þar eru kynin útskýrð út frá fyrirliggjandi staðalímyndum. Þessir fordómar eru 

sérstaklega skaðlegir fyrir konur því það er oft ekki talið vera hlutverk kvenna að vera leiðandi, 

eða að konur séu ekki ímynd hins almenna forystumanns. Hoyt (2013) greindi frá því að þegar 

konur taka upp eiginleika sem teljast karlmannlegir fái þær neikvæð viðbrögð. Samantekið, þá 

sýna rannsóknir að konur sinna færri leiðtogastöðum heldur en karlar, hvort sem það sé vegna 

pólitísks- eða stjórnunarlegs eðlis. Sem dæmi um hvað karlar hafa verið valdamiklir innan 

stjórnunarvettvangs hins pólitíska vettvangs að fyrir árið 1980 þekktist varla að kona færi með 

leiðtogahlutverk. 

Sumar rannsóknir benda hins vegar til þess að þó bæði kynin glími við sömu vandamál þá 

útkljá þau ágreiningsefni á mismunandi hátt. Þessar rannsóknir ýta undir þá kröfu að bæði 

karlar og konur þurfi að koma að ákvörðunartöku á öllum stigum ríkisvaldsins. Því fleiri konur 

sem eru við stjórnvölin, því betur endurspegla stjórnvöld kjósendahóp kvenna. Sjónarhorn 

kvenna sem starfa innan sveitarstjórna eru frábrugðin sjónarhornum karla sem starfa þar. 

Sjónarhorn kvenna leggur meiri áherslu á verkefni sem falla undir félagsleg málefni svo sem 

jöfn laun kynjanna, fæðingarorlof, leikskólamál og svo framvegis. Samkvæmt rannsóknum 

hafa þær meiri þunga á málefnum sem tengjast líkamlegum réttindum, t.d. beita þær sér fyrir 

líkamlegu öryggi og berjast á móti kynferðisofbeldi. Rannsóknir hafa einnig bent á að konur 

eru líklegri til að taka tillit til þarfa og réttinda kvenna, barna, aldraðra, fatlaðra, 

minnihlutahópa og fátækra. Að auki eru konur líklegri talsmenn ráðstafana á sviði heilsu og 

velferðar, umönnunar barna, menntunar og umhverfis (Alibegovic, Slijepcevic og Sipic 2013).  

Það er mikilvægt að hafa bæði kynin við völd til þess að koma í veg fyrir misrétti. Aukin 

þátttaka kvenna í pólitískum leiðtogastöðum er réttlætanleg með þeim rökum að sjónarmið 

karla og kvenna eru frábrugðin þegar kemur að ákvarðanatöku, þó svo að málefnin sem varða 

kynin séu nánast þau sömu (Alibegovic, Slijepcevic og Sipic 2013, 182). Út frá sömu rökum má 

réttlæta að minnihlutahópar eigi sína fulltrúa til að tryggja þess að staðið sé vörð um þeirra 

málstað. 

4.2 Hlutverk kynjanna 

Hlutverk kynjanna og ímynd þeirra snýr að því að konur og karlar hagi sér samkvæmt 

viðmiðum samfélagsins og þeirri menningu sem er til staðar hverju sinni (Lips 2014, 3). 

Hlutverk kynjanna hefur þróast og breyst umtalsvert á Íslandi á seinustu áratugum. En það 

hefur ekki gerst sjálfkrafa, heldur hefur barátta kvenna um allan heim lagt hönd á plóg í 

baráttunni fyrir jafnrétti kynjanna. Hlutverk kvenna hefur löngum verið að stefna að því að 

gifta sig á unga aldri, líta snyrtilega út, koma kurteislega fram, sjá um og halda uppi góðu 

heimilishaldi og annast það með miklum sóma. Ef vandkvæði kæmu upp innan heimilisins var 

mikilvægt að halda því innan dyra þess, því ekki þótti vænlegt að aðrir í samfélaginu væri 

upplýstir um stöðu mála. Mikilvægt var að heimilishaldið og samband konu og manns væri 

gott, allavega á yfirborðinu. Maður konunnar átti samkvæmt samfélaginu að vera útivinnandi 

til þess að geta séð fyrir heimilinu. Ef kona var úti á vinnumarkaðinum þótti það illa séð, nema 

ef eiginmaðurinn væri í háskólanámi, vegna þess að það var hann sem átti að sjá fyrir heimilinu 

(Vilborg Sigurðardóttir 2001, 478). Í stuttu máli má segja að hlutverk kvenna hafi verið að vera 

í umönnunarhlutverki og hlutverk karla í fyrirvinnuhlutverki innan samfélagsins.  

Því hefur verið haldið fram að greiðari aðgangur kvenna að pólitískum vettvangi, sé inn á 

sveitarstjórnarstigið frekar en að þær komi sér fyrir í landsmálum. Ástæðan fyrir því er að innan 

pólitískt vettvangs sem snýr að sveitarfélögum er oft gerð krafa um að einstaklingur sé 

staðbundinn á sínum vinnuvettvangi, en það er hins vegar ekki alltaf krafan innan sviða 

landsmálanna. Starfsemi kvenna innan sviðsins er því staðbundnara og auðveldara fyrir vikið 

að vera nær fjölskyldu og börnum (Alibegovic, Slijepcevic og Sipic 2013, 183).  

Í bók Gunnars Helga Kristinssonar (2014) Hin mörgu andlit lýðræðis er það útskýrt að 

mikilvægt sé að einstaklingar eigi sína fulltrúa innan sveitarstjórnarinnar. Til þess að 

hagsmunum og áhugamálum allra íbúa sé sinnt sem skyldi er mikilvægt að hafa marga ólíka 

einstaklinga starfandi innan sveitarstjórnar til þess að endurspegla betur samfélagið, sem 

sveitarstjórnin vinnur fyrir. Eins og áður hefur komið fram þá er eitt mikilvægasta hlutverk 

sveitarfélaga að tryggja að almenningur hafi greiðan aðgang að pólitískri þátttöku. Ef fólk á 

ekki sinn fulltrúa innan sveitarstjórnarinnar gæti það upplifað sig sem félagslega útilokað þó 

svo að lagalega séð sé það með formlegan þátttökurétt. Minnihlutahópar innan samfélagsins 

eiga á hættu að vera undanskildir þegar kemur að ákvarðanatöku innan opinberrar stjórnsýslu. 

Meirihlutinn býr að því að hafa opnari vettvang til þess að koma skoðunum og ákvörðunum 

sínum á framfæri. Þeir hópar sem verða félagslega útilokaðir eiga minni möguleika á því að 

taka þátt í efnahagslegu, félagslegu, pólitísku og menningarlegu lífi sem samfélagið býr að 

(Duffy 1995).  

Gunnar Helgi (2014) greinir frá því í bók sinni Hin mörgu andlit lýðræðis að ágætt viðmið 

sé á því hvort kjósandi sé fullgildur aðili í pólitíska samfélaginu sem hann býr í ef kjósandi getur 

samræmt sig með einhverjum fulltrúa innan sveitarstjórnarinnar. Til dæmis, ef kjósandi er af 

sama kyni, aldri, sömu stétt eða að minnsta kosti hafi einhverja sömu hagsmuni að gæta og 

fulltrúi innan sveitarstjórnar. Enn fremur bendir Gunnar Helgi á að ef „fulltrúahópurinn á að 

endurspegla samfélagið í margbreytileika sínum þurfa starfsskilyrði sveitarstjórnarfólks að 

vera þannig að fólk úr ólíkum þjóðfélagshópum geti tekið kjöri án þess að það bitni verulega á 

lífskjörum þess.“  

Þessar umræður benda til þess að mikilvægt sé að hafa konur innan sveitarstjórna til þess 

að heildarhópur sveitarstjórnarinnar endurspegli betur samfélagið sem þeir stjórna. Þó svo að 

hlutur kvenna hafi vaxið innan sveitarstjórna á Íslandi má enn greina mun á hlutfalli karla og 

kvenna innan þeirra. Sem dæmi á árinu 1974 var hlutur kvenna í sveitarstjórnum ekki nema 

3,6% og svo 40 árum síðar, 2014, hafði hlutur þeirra aukist í 44%. Bilið á milla karla og kvenna 

hefur minnkað mikið, en það má rekja til þess að mikil vakning og ör þróun á sviði jafnrétti 

kynjanna hefur orðið, vitundarvakningin hefur orðið til þess að skilin milli kvenna og karla hafa 

minnkað (Gunnar Helgi Kristinsson 2015, 47-53).  

5 Konur í sveitarstjórn 

Eins fyrr hefur komið fram er markmið þessarar ritgerðar að skoða hvort fjöldi kvenna innan 

leiðtogastaða hafi aukist í takt við aukið hlutfall þeirra innan sveitarstjórna. Ákveðið var að 

skoða mögulega aukningu út frá þremur þáttum, eftir landshlutaskiptingu, eftir íbúafjölda 

innan sveitarfélags og svo út frá uppbyggingu sveitarstjórna sé tekið af því hversu margar 

leiðtogastöður eru innan þeirra. Borin voru saman hlutföll kvenna út frá þessum flokkunum á 

árunum; 2006, 2010, 2014 og 2018.  

Ef á heildina er litið hefur hlutfall kvenna í sveitarstjórn farið vaxandi jafnt og þétt á milli 

ára. Árið 2006 var hlutfall þeirra um 36%, 40% árið 2010, 44% árið 2014 og eftir kosningarnar 

vorið 2018 var hlutfall þeirra 47%. Þróun á hlutfalli kvenna í sveitarstjórnum á Íslandi er línuleg 

á milli ára. Aldrei hefur hlutfall kvenna í sveitarstjórn verið jafn hátt og eftir 

sveitarstjórnarkosningar 2018. Áhugavert er að sjá á myndum hér að neðan hvort 

sameiginlegur þráður sé á milli sveitarfélaga sem eiga samsvörun sín á milli. 

5.1. Konur í sveitarstjórn eftir landshlutum 

Áhugavert er að skoða hvort mælanlegur munur sé á milli landshluta á Íslandi þegar kemur að 

hlutfalli kvenna, bæði í sveitarstjórnum og svo í leiðtogastöðum innan þeirra. Suðurland, 

Austurland, Norðurland eystra, Norðurland vestra, Vestfirðir, Vesturland, Suðurnes og 

höfuðborgarsvæðið eru landshlutarnir sem bornir voru saman. Með þessu móti er hægt að sjá 

hvort svæðisbundinn munur sé á milli þeirra. Hægt er að ímynda sér að hlutfall kvenna sé 

minna í landshlutum sem innihalda dreifbýlli sveitarfélög og hlutfall þeirra sé hærra í þéttbýlli 

landshlutum. Hafa skal í huga að þegar landshlutar eru bornir saman getur verið mismunandi 

á milli þeirra hversu hátt hlutfall sveitarstjórna hafa öll leiðtogahlutverkin til staðar. Sem dæmi 

er „formaður byggðarráðs“ aðeins til staðar í fjórum af þrettán sveitarfélögum árið 2018 í 

landshlutanum „Norðurland eystra“.  

Mynd 1 Hlutfall kvenna í sveitarstjórn, skipt eftir landshlutum. 

Áður en hlutfall kvenna í leiðtogahlutverkum sveitarfélags eftir landshlutum er skoðað, er 

gott að skoða hlutfall kvenna í sveitarstjórnum eftir landshlutum fyrst. Samkvæmt mynd 1 má 

sjá að hlutfall kvenna er ekki alls staðar línuleg á milli ára þegar hver landshluti fyrir sig er 

skoðaður. Sem dæmi lækkar hlutfall kvenna á milli árana 2014 og 2018 á Suðurnesjum úr 41% 

í 33%. Suðurnes er eini landshlutinn þar sem hlutfall kvenna mælist lægra eftir kosningarnar 

2018 heldur en kosningarnar 2006, en mikið fall var á hlutfalli kvenna á Suðurnesjum eftir 

seinustu kosningar þar sem úrslit kosninga til sveitarstjórna kjörtímabilið áður sýndi hlutfall 

kvenna í 41%. Suðurnes eru með lægst hlutfall kvenna innan sveitarstjórna árið 2018 en það 

var 33% samanborið við 47% hlutfall kvenna í sveitarstjórnum á Íslandi í heild sinni. Mesta 

hækkun hlutfalls kvenna í sveitarstjórnum á milli ára innan einstaks landshluta er á milli 2010 

og 2014 þegar hlutfall kvenna á höfuðborgarsvæðinu hækkaði úr 37% í 49% eða um 12%. 

Mynd 2 Hlutfall kvenna sem framkvæmdastjórar, skipt eftir landshlutum. 

Á mynd 2 má sjá hvernig hlutfall kvenna í stöðu framkvæmdastjóra hefur breyst á milli 

ára, skipt eftir landshlutum. Áhugavert er að sjá að enginn landshluti er með hreina aukningu 

á milli allra ára en hlutfall kvenna er mjög breytileg á milli ára, eftir landshlutum. Athyglisvert 

er að þó að hlutfall kvenna í þessari stöðu hafi almennt hækkað í landshlutum á milli ára, er 

það ekki algilt á milli landshluta. Eftir sveitarstjórnarkosningarnar 2018 var niðurstaðan sú í 

tveimur landshlutum að enginn kona gegndi stöðu framkvæmdastjóra. Bæði Suðurnes og 

Austurland, með níu stöður samanlagt, voru ekki með neinar konur sem gegndu þessari stöðu. 

Einnig er áhugavert að horfa á Vestfirði þegar kemur að hlutfalli kvenna í stöðu 

framkvæmdarstjóra. Samkvæmt mynd 1 var hlutfall kvenna í sveitarstjórnum á Vestfjörðum 

árið 2018 53% en samkvæmt mynd 2 er hlutfall kvenna sem framkvæmdastjóri sveitarfélags 

29%, þ.e. mikið lægri en hlutfall þeirra í sveitarstjórnunum sjálfum.  

Mynd 3 Hlutfall kvenna sem forsetar bæjarstjórna, skipt eftir landshlutum. 

Mynd 3 sýnir breytingar á milli ára þegar kemur að hlutfalli kvenna sem gegna stöðu 

forseta bæjarstjórnar, skipt eftir landshlutum. Hlutfall kvenna sem forsetar bæjarstjórna er 

mjög breytilegt á milli ára, innan sama landshluta. Erfitt er því að koma auga á ákveðið mynstur 

á breytingu hlutfalla á milli ára. Með því að skoða meðaltal allra sveitarfélaga má sjá að hlutfall 

kvenna hefur hækkað, árið 2006 var hlutfall kvenna um 29% en árið 2018 var hlutfall kvenna 

komið í 34%. Því má sjá að hlutfall þeirra hefur hækkað, sé á heildina litið.  

Þó ekki sé línuleg þróun innan ákveðinna landshluta er áhugavert að skoða nokkra 

landshluta út af fyrir sig. Á höfuðborgarsvæðinu var hlutfall kvenna í sveitarstjórn, árið 2006, 

41% en hlutfall þeirra sem forsetar bæjarstjórna mældist aðeins 14%. Eftir kosningarnar 2010 

hafði hins vegar hlutfall þeirra í þessari leiðtogastöðu hækkað í 86% þó svo að hlutfall kvenna 

í sveitarstjórnum hefði lækkað um 4% eins og sjá má á mynd 1. Árið 2014 hækkaði hlutfall 

kvenna í sveitarstjórnum á höfuðborgarsvæðinu í 49%, en þá lækkaði hlutfall þeirra sem 

forsetar bæjarstjórna um helming. Eftir kosningarnar 2018 voru 47% kvenna í sveitarstjórnum 

á höfuðborgarsvæðinu, en þá hafði hlutfalli þeirra sem forsetar bæjarstjórna lækkað enn 

frekar. Það er áhugavert að bera saman hlutfall kvenna sem forseta bæjarstjórna á 

höfuðborgarsvæðinu við Vestfirði árið 2006 og 2010. Á Vestfjörðum var hlutfall kvenna í 

sveitarstjórnum árið 2006 42% en aðeins 20% kvenna gegndu stöðu forseta bæjarstjórnar það 

kjörtímabil. Árið 2010 var hlutfall kvenna í sveitarstjórnum komið upp í 47% en þá hafði hlutfall 

kvenna í stöðu forseta bæjarstjórnar hækkað í 71%. Bæði á höfuðborgarsvæðinu og á 

Vestfjörðum snýst hlutfall kvenna í leiðtogastöðum við. Á höfuðborgarsvæðinu var ein kona, 

af sjö stöðum, forseti bæjarstjórnar árið 2006 en 2010 voru konur í sex af sjö stöðum. Þessir 

tveir landshlutar eru þeir einu sem taka risa stökk á milli kosninga og væri áhugavert að skoða 

nánar hver ástæða þess sé.  

Að lokum þá sést á mynd 3 að hlutfall kvenna í stöðu forseta bæjarstjórnar minnkar á milli 

ára á Suðurnesjum. Það er enginn kona á Suðurnesjum forseti bæjarstjórnar árið 2018 en þar 

eru fjögur sveitarfélög og skipa aðeins karlar þetta hlutverk, þó svo að hlutfall kvenna í 

sveitarstjórnum þar sé 33%.  

 

Mynd 4 Hlutfall kvenna sem formenn byggðarráða, skipt eftir landshlutum. 

Það er ekki auðvelt að sjá hreint mynstur þegar skoðaðar eru breytingar á milli ára í 

hlutfalli kvenna í stöðu formanns byggðarráðs á milli landshluta. Sveitarstjórnir sem hafa fimm 

aðalfulltrúa er ekki heimilt að kjósa í byggðarráð og hafa því ekki formann. Mismunandi er á 

milli landshluta hversu mörg sveitarfélög hafa byggðarráð og þ.a.l. formann. Sveitarstjórnir 

með færri aðalfulltrúa finnast í minni sveitarfélögum, því eru þeir landshlutar með færri íbúa 

með lægra hlutfall sveitarfélaga sem hafa byggðarráð. Sem dæmi eru aðeins tvær stöður 

formanns byggðarráðs innan Norðurlands vestra frá 2010-2018. Frá 2010 hafa aðeins karlar 

gegnt stöðu formanns byggðarráðs. Árið 2006 voru þrjár stöður formanns byggðarráðs innan 

Norðurlands vestra og þá voru tvær konur sem gegndu þeirri stöðu. Erfitt getur verið að greina 

mynstur á hlutfallsbreytingu á milli ára á landshlutunum átta. Ástæðan fyrir því er að í sumum 

landshlutum eru stöður formanns byggðarráðs svo fáar og þar að leiðandi getur hlutfall kvenna 

og karla algjörlega snúist við á milli kosninga.  

Auðveldara er að átta sig á breyttu hlutfalli kvenna á milli ára í landshlutum sem eru með 

fleiri byggðarráð. Sé Suðurland skoðað sérstaklega má sjá á mynd 4 að fjölgun kvenna er til 

staðar á milli allra kjörtímabila. Á Suðurlandi voru stöður formanns byggðarráðs sjö talsins, 

fyrir utan árið 2010 þar sem byggðarráð voru átta. Hlutfall kvenna var 14% árið 2006, 25% árið 

2010 og 57% árin 2014 og 2018. Á þessu má sjá að hlutfall kvenna hefur farið hækkandi yfir 

tímabilið á Suðurlandi. Eins og kom fram á mynd 1 er hlutfallsleg aukning kvenna í 

sveitarstjórnum á Suðurlandi ekki línuleg yfir tímabilið og því áhugavert að hlutfall þeirra í 

stöðu formanns byggðarráðs sé það. 

 

Mynd 5 Hlutfall kvenna sem oddvitar skv. gamla oddvitakerfinu, skipt eftir landshlutum. 

Fjöldi oddvita heilt yfir alla landshluta hefur fækkað um fjóra frá 2006, en eftir 

kosningarnar 2018 voru þeir tólf talsins. Það eru því ekki margar stöður sem skiptast á milli 

landshlutana. Allir landshlutar hafa stöðu oddvita til staðar í a.m.k. þrjú tímabil af fjórum, fyrir 

utan Suðurnes þar sem enginn oddviti er til staðar á árunum sem hér um ræðir. Eins og áður 

kom fram þá eru oddvitar einstaklingar sem eru kosnir í óhlutbundinni kosningu, oddviti 

verður þá yfirleitt sá sem flest atkvæðin fær. Dæmi um þetta er til dæmis oddviti Árneshrepps.  

Á mynd 5 má sjá landshluta sem voru með átta eða fleiri oddvita ef öll tímabilin eru tekin 

saman. Suðurland, Austurland og höfuðborgarasvæðið höfðu aðeins fjögur eða færri 

oddvitastöður ef öll ár eru tekin saman og því varla hægt að bera saman hlutföll þeirra á milli 

ára. Aldrei eru fleiri en fjórir oddvitar innan hvers landshluta sé horft á hvert ár, þannig geta 

hlutföll kvenna kollvarpast á milli ára. Áhugavert er að skoða Vestfirði í þessu samhengi þar 

sem mynd 5 sýnir að hlutfall kvenna hæst í þeim landshluta. Fjórar stöður voru til staðar árið 

2006 og voru konur í 75% þeirra, þó svo að hlutfall þeirra í sveitarstjórnum væri langtum 

minna. Kjörtímabilið eftir hafði stöðum á Vestfjörðum fækkað í tvo og þá voru konur 100% af 

þeim stöðugildum. Hægt væri að skoða nánar ástæðu þess af hverju konur voru í meirihluta 

oddvita skv. gamla oddvitakerfinu á Vestfjörðum þessi ár, en það gæti reynst erfitt þar sem 

svo fáar stöður eru til staðar. 

5.2 Konur í sveitarstjórn eftir íbúafjölda sveitarfélaga. 

Ef borið er saman hlutfall kvenna eftir stærðum sveitarfélaga er mögulega hægt að koma auga 

á hvort tenging sé á milli sveitarfélaga sem eru svipað stór. Stærð sveitarfélaga verður skoðuð 

út frá íbúafjölda innan þeirra. Skipting íbúafjöldans verður sundurliðaður í 0-499, 500-999, 

1.000-2.499, 2.500-9.999, 10.000 og stærra. Sum sveitarfélög voru í fleiri en einum flokk á milli 

mismunandi ára þegar íbúafjöldinn hækkaði eða lækkaði á milli kosninga og fór í þeim tilfellum 

upp eða niður á milli hópa. 

 

Mynd 6 Hlutfall kvenna í sveitarstjórn, skipt eftir íbúafjölda sveitarfélagi. 

Eins og sjá má á mynd 6 hefur hlutfall kvenna í sveitarstjórn hækkað á milli tímabila í öllum 

flokkum, ef horft sé framhjá einu prósenti til eða frá eða jafnri prósentu á milli ára. Undanskilið 

er flokkurinn 1.000-2.499 þar sem hlutfall þess flokks var 47% árið 2006 og svo 45% árið 2018 

og flokkurinn 10.000 og stærra þar sem hlutfall þess flokks var 41% árið 2006 og svo 38% árið 

2010. Þetta eru hins vegar ekki miklar breytingar nema frá 2006-2010 en þá fjölgaði konum 

heilt yfir í sveitarstjórnum. 

 

Mynd 7 Hlutfall kvenna sem framkvæmdastjórar, skipt eftir íbúafjölda í sveitarfélagi. 

Samkvæmt mynd 7 er ekki línuleg aukning á hlutfalli kvenna sem framkvæmdastjórar á 

milli ára. Ef mynd 7 er borin saman við mynd 6 kemur aðeins einu sinni fyrir að hlutfall kvenna 

í stöðu framkvæmdastjóra sé hærra en hlutfall þeirra í sveitarstjórn, sé sami flokkur á milli ára 

skoðaður. Það var árið 2010 í flokkunum 0-499, þegar hlutfall þeirra sem framkvæmdastjórar 

var 46% en hlutfall þeirra í sveitarstjórnum var tíu prósentum minna. 

Áhugavert er að sjá að engin kona skipar stöðu framkvæmdastjóra í sveitarfélögum sem 

eru 10.000 og stærri árið 2014 þó svo að hlutfall kvenna þar sé 50%. Sex karlar skipa stöðu 

framkvæmdastjóra það ár. Samkvæmt mynd 6 mældist hlutfall kvenna í sveitarstjórnum árið 

2018 hæst í flokknum 10.000 og stærra eða 52% og í flokknum 500-999 var hlutfall þeirra 47%. 

Áhugavert er að sjá á mynd 7 að hlutfall kvenna sem framkvæmdastjórar er samt sem áður 

fimm prósentustigum hærra í flokknum 500-999 heldur en í flokknum 10.000 og stærra. 

Mynd 8 Hlutfall kvenna sem forsetar bæjarstjórna, skipt eftir íbúafjölda í sveitarfélagi. 

Samkvæmt mynd 8 er ekki neinn flokkur sem sýnir fram á línulega aukningu á hlutfalli 

kvenna sem forseti bæjarstjórnar á milli ára. Myndin sýnir einnig hvað hlutfall kvenna sem 

forsetar bæjarstjórna í flokknum 10.000 og stærra er bersýnilega almennt hærra en í öðrum 

stærðarflokkum, sérstaklega árin 2006 og 2010.  

 

Mynd 9 Hlutfall kvenna sem formenn byggðarráða, skipt eftir íbúafjölda í sveitarfélagi. 

Flokkurinn sem inniheldur sveitarfélög með íbúafjölda frá 0-499 er ekki hafður með í 

þessari mynd því óheimilt er fyrir sveitarfélög sem hafa aðeins fimm í sveitarstjórn að hafa 

byggðarráð og öll smærri sveitarfélög landsins falla í þann hóp. Samkvæmt mynd 9 er hlutfall 

kvenna í stöðu formanns byggðarráðs mjög sveiflukennt á milli tímabila. Áhugavert er að skoða 

flokkinn 1.000-2.499 því þar hefur hlutfall kvenna í stöðu formanns byggðarráðs farið langt 

umfram hlutfall kvenna í sveitarstjórn í þessum flokki samanber mynd 6. Sem dæmi er hlutfall 

þeirra í sveitarstjórnum 45% árið 2018 en hlutfall þeirra sem formenn byggðarráða 89%. Þá er 

einnig áhugavert að skoða þau sveitarfélög sem eru í flokknum 10.000 og stærra en þau eru 

öll með byggðarráð í sínum sveitarstjórnum. Þegar hlutfall kvenna í stöðu forseta 

bæjarstjórnar og formanns byggðarráðs fyrir þennan hóp er borin saman þá kemur upp 

áhugaverð mynd. En hlutfall kvenna er mun hærra í stöðu forseta bæjarstjórnar heldur en 

formanns byggðarráðs og það gefur hugmyndir um að þegar byggðarráð eru til staðar að þá 

eru það frekar konur sem taka stöðu forseta bæjarstjórnar en karlar stöðu formanns 

byggðarráða. 

 

Mynd 10 Hlutfall kvenna sem oddvitar skv. gamla oddvitakerfinu, skipt eftir íbúafjölda í sveitarfélagi. 

Aðeins má finna oddvita í sveitarfélögum sem telur íbúafjölda sem er lægri en 500 íbúa og 

því aðeins einn flokkur til samanburðar. Ein undantekning er á þessari fullyrðingu. Í Skeiða- og 

Gnúpverjahreppi sem er í flokknum 500-999, en þá var karlkyns oddviti til staðar eftir gamla 

oddvitakerfinu árið 2006. 

Ef mynd 10 er skoðuð og borin saman við mynd 6 má sjá að bæði 2006 og 2010 er hlutfall 

kvenna í sveitarstjórnum og hlutfall þeirra sem oddvitar það sama. Það er hins vegar ekki 

tilfellið árin 2014 og 2018. Árið 2014 var hlutfall kvenna sem oddvitar 18% minna heldur en 

hlutfall þeirra í sveitarstjórnum. Árið 2018 var hlutfall kvenna sem oddvitar 11% minna heldur 

en hlutfall þeirra í sveitarstjórnum. 

5.3. Konur í sveitarstjórn eftir sveitarstjórnarkerfi  

Hér verða borin saman sveitarfélög eftir því hvernig sveitarstjórnarkerfi er til staðar innan 

þeirra. Sveitarstjórnarkerfunum verður skipt eftir því hvort sveitarfélög eru með byggðarráð 

eða ekki og eftir því hvort gamla oddvitakerfið er til staðar, þar sem einn einstaklingur fer með 

öll helstu leiðtogahlutverk sveitarstjórnar. 

 

Mynd 11 Hlutfall kvenna í sveitarstjórnum, skipt eftir sveitarstjórnarkerfi í sveitarfélögum. 

Eins og kemur fram á mynd 11 að þá hefur hlutfall kvenna aukist á tímabilinu innan allra 

flokka. Bæði flokkurinn sveitarstjórnir með byggðarráði og sveitarstjórnir með oddvitakerfi eru 

með línulega hækkun á milli ára en flokkurinn sveitarstjórn án byggðarráðs lækkar úr 41% 

niður í 40% á milli 2010 og 2014, en hækkar svo aftur 2018. Einnig sést að hlutfall kvenna í 

sveitarstjórn er alltaf örlítið hærra í sveitarfélögum með byggðarráð en þeim sem eru ekki með 

byggðarráð.  

Mynd 12 Hlutfall kvenna sem framkvæmdarstjórar sveitarfélaga, skipt eftir sveitarstjórnarkerfi í 
sveitarfélögum. 

Mjög áhugavert er að bera saman mynd 11 og mynd 12. Samkvæmt mynd 11 er hlutfall 

kvenna í sveitarstjórnum alltaf hærra í sveitarfélögum með byggðarráði heldur en í 

sveitarfélögum án byggðarráðs. En þegar mynd 12 er skoðuð er hlutfall kvenna í stöðu 

framkvæmdastjóra í sveitarstjórnum án byggðarráðs alltaf hærra en hlutfall þeirra í 

sveitarstjórnum með byggðarráði.  

 

Mynd 13 Hlutfall kvenna sem forsetar bæjarstjórna, skipt eftir sveitarstjórnarkerfi í sveitarfélögum. 

Samkvæmt mynd 13 er hlutfall kvenna í stöðu forseta bæjarstjórna hærra í 

sveitarstjórnum með byggðarráði heldur en í sveitarstjórnum án byggðarráðs. Þessar 

niðurstöður eru á öndverðum meiði við mynd 12. Hlutfall kvenna í sveitarstjórnum er hærra í 

sveitarfélögum með byggðarráði og getur það verið ástæða þess að fleiri konur séu forseti 

bæjarstjórnar. Einnig væri hægt að álykta að ástæða þess að hlutfall kvenna í stöðu forseta 

bæjarstjórnar sé hærra í sveitarstjórnum í byggðarráði heldur en án þess, stafi af því að þegar 

byggðarráð er til staðar í sveitarstjórn séu meiri líkur á því að karl skipi þá stöðu.  

 

Mynd 14 Hlutfall kvenna sem formenn byggðarráða, skipt eftir sveitarstjórnakerfi í sveitarfélögum. 

Samkvæmt mynd 14 er ekki mikill munur á hlutfalli kvenna sem formenn byggðarráða á milli 

áranna 2006 og 2018, eða aðeins 5% hlutfallsaukning. Ef litið er til mynd 11 má sjá að hlutfall 

kvenna í sveitarstjórnum með byggðarráð hefur hækkað um 10% á milli 2006 og 2018. Af þessu 

má sjá að hlutfall kvenna sem formenn byggðarráða hefur ekki aukist í samræmi við aukið 

hlutfall þeirra í sveitarstjórnum sem innihalda byggðarráð.  

Hlutfall kvenna sem oddvitar í sveitarstjórnum sem eru með oddvitakerfi er 31% árin 2006 

og 2018. Ekki hafa orðið neinar breytingar á hlutfalli kvenna og svipar því niðurstöðum til 

myndar 14 og því mynd sem útskýrir hlutfall kvenna sem oddvitar sleppt. Áhugavert er að líta 

til baka á mynd 11 og sjá að þó hlutfall kvenna í sveitarstjórnum með oddvitakerfi hafi aukist 

úr 25% í 45% hefur hlutfall kvenna sem oddvitar haldist stöðugt á milli áranna 2006 og 2018 

upp á prósentu.  

5.4. Konur í pólitískum stjórnunarstöðum 

Áhugavert er að skoða hvort yfirstjórn sveitarfélags sé eingöngu stýrt með pólitísku yfirvaldi 

eða ekki. Með því að bera saman hlutfall pólitískra stjórnenda frá árinu 2006-2018 má sjá hvort 

meiri líkur séu á því konur séu pólitískir framkvæmdastjórar heldur en karlar.  

 

Mynd 15 Hlutfall kvenna og karla í stöðu pólitískra framkvæmdastjóra frá árinu 2006-2018. 

Hlutfall kvenna sem framkvæmdastjórar í gegnum árin hefur verið minna en hlutfall karla. 

Sem dæmi var hlutfall kvenna árið 2006 20% og árið 2018 var hlutfall þeirra komið upp í 32%. 

Framkvæmdastjórar geta annað hvort verið pólitískir eða ópólitískir. Eins og sjá má á mynd 16, 

sem sýnir hlutfall pólitískra framkvæmdastjóra, er hlutfall karla og kvenna sem pólitískir 

framkvæmdastjórar í öllum tilfellum undir 50% og því algengara að framkvæmdastjórar séu 

ópólitískir. Í nánast öllum tilfellum, bæði hjá konum og körlum, hefur hlutfall pólitískra 

framkvæmdastjóra lækkað á milli ára. Áhugavert er þó að sjá að konur eru líklegri til að vera 

pólitískir framkvæmdarstjórar heldur en karlar, sama á hvaða ár er litið. 

Í þeim sveitarfélögum þar sem gamla oddvitakerfið er til staðar er oddviti sveitarfélags 

ávallt pólitískur stjórnandi, ef eingöngu er litið til oddvita frá 2006-2018. Ef hlutfall pólitískra 

framkvæmdarstjóra og hlutfall oddvita samkvæmt gamla oddvitakerfinu eru skoðuð saman er 

hægt að sjá heildar hlutfall pólitískra sveitarstjóra innan sveitarstjórna.  

Mynd 16 Hlutfall kvenna og karla í stöðu pólitískra framkvæmdastjóra frá árinu 2006-2018. 

Frá árinu 2006-2018 er hlutfall kvenna í framkvæmdastjóra- eða oddvitastöðum minna en 

hlutfall karla í þessum stöðum. En hlutfall þeirra var 21% árið 2006 og en árið 2018 var það 

komið upp í 34%. Á þessu má sjá að karlar eru í meirihluta stjórnunarstaða sé litið til stöðu 

framkvæmdastjóra og oddvita samkvæmt gamla oddvitakerfinu. Mynd 17 sýnir hvert hlutfall 

kynjanna er þegar horft er til þess pólitískra framkvæmdastjóra og oddvita. Í ljós kemur að 

konur eru í öllum tilvikum líklegri til þess að vera pólitískir framkvæmdastjórar eða oddvitar 

heldur en karlar. Mynd 16 og mynd 17 sýna því sömu niðurstöður. Það að bæta við oddvitum 

í samanburðinn virðist ekki breyta hlutfalli á milli kynjanna, heldur aðeins hækka hlutfall þeirra 

sem pólitískir stjórnendur. 

6 Umræður  

Við skoðun gagna kemur margt í ljós um raunveruleg áhrif kvenna innan sveitarstjórna. Eftir 

kosningarnar vorið 2018 munar tæpum 6% á hlutfalli karla og kvenna í sveitarstjórnum og því 

hefði mátt álykta sem svo að hlutfall kvenna í stjórnunarstöðum sveitarstjórna myndi vera í 

takt við þá hlutfallsskiptingu (Samband íslenskra sveitarfélaga Hlutur kvenna aldrei verið 

meiri). En gögnin sýna fram á að hlutfall kvenna í stjórnunarstöðum hefur, í lang flestum 

tilvikum, ekki verið í samræmi við hlutfall þeirra í sveitarstjórnum. 

Fyrr í þessari ritgerð var fjallað um kenningu Evu Marín Hlynsdóttur (2017) um að konur 

eigi auðveldara með að ná kjöri innan stærri sveitarfélaga sem hafa fleiri sveitarstjórnarsæti. 

Þar sem fleiri einstaklingar eiga kost á því að fá sæti í stjórn eru meiri líkur á því að hlutfall 

kvenna hækki, því þær hafa oft á tíðum skipað sæti neðar á lista en karlar á framboðslistum til 

sveitarstjórna. Gögnin sem sett voru fram hér að ofan eru í samræmi við þá kenningu undir 

flestum kringumstæðum. 

Gögn um hlutfall kvenna í sveitarstjórnum skipt eftir íbúafjölda sýna að hlutfall þeirra er 

alltaf lægst í sveitarfélögum sem hafa „0-499“ íbúa og samræmist því kenningu hér að ofan 

um að konur í stærri sveitarfélögum eigi greiðari aðgang að sæti í sveitarstjórn, heldur en í 

minni sveitarfélögum. Einnig má álykta út frá gögnum að þegar hlutfall kvenna í 

sveitarstjórnum er skoðað á milli sveitarfélaga með mismunandi sveitarstjórnarkerfi að þá 

mælist hlutfall kvenna í sveitarstjórnum með „oddvitakerfi“ alltaf lægra en hlutfall þeirra í 

sveitarstjórnum sem ekki notast við það sveitarstjórnarkerfi. Sveitarstjórnir sem eru með 

„oddvitakerfi“ eru minni en sveitarstjórnir sem flokkast undir „sveitarstjórnir með eða án 

byggðarráðs.“ Þessar niðurstöður ýta enn frekar undir kenningar sem segja að konur komist 

síður að í minni sveitarfélögum. Það er hins vegar ekki alltaf svo að konur komist síður að í 

minni sveitarfélögum þegar kemur að aðgengi þeirra að stjórnunarstöðum innan 

sveitarstjórna. Sem dæmi að þá mælist minnst hlutfall kvenna sem framkvæmdastjóra í 

sveitarfélögum sem hafa „10.000 eða fleiri íbúa“ árin 2010-2018. 

Í þessari ritgerð hefur verið farið yfir aukið forskot sem karlar hafa umfram konur þegar 

kemur að aðgengi til áhrifa. Crystal L. Hoyt (2013) setti fram nálganir sem útskýrðu hvernig 

stjórnunarhættir karla og kvenna væru mismunandi sem pólitískir leiðtogar, en bendir þó á að 

lítill munur sé á árangri karla og kvenna við stjórnvölinn. Ein kenning Hoyt snýr að því að 

fyrirliggjandi staðalímyndir kynjanna og fordómar séu ein útskýring á því af hverju hlutfall karla 

og kvenna er ekki jafnt í leiðtogastöðum. Hægt er að útskýra niðurstöður gagna og samræma 

þær við kenningu hennar. Ef ályktun er til staðar um að staða formanns byggðarráðs sé 

valdameiri en staða forseta bæjarstjórnar er hægt að ímynda sér að mögulega séu fordómar í 

garð kvenna til staðar ef horft er á „skiptingu sveitarfélaga eftir íbúafjölda.“ Þar er hlutfall 

kvenna mun hærra í stöðu forseta bæjarstjórnar heldur en formanns bæjarráðs. Það gefur 

vísbendingar um að þegar byggðarráð eru til staðar í sveitarfélögum eru það frekar karlar sem 

taka stöðu formennsku byggðarráða og konur í þeim tilvikum stöðu forseta bæjarstjórnar. 

Mögulegar ástæður þess eru að fordómar séu í garð kvenna með þeim hætti að þær séu ekki 

eins efnilegar og karlar til að sinna stöðu formennsku byggðarráðs.  

Í flokknum þar sem „hlutfall kvenna í stjórnunarstöðum var skoðað eftir landshlutum“ kom 

í ljós að hlutfall kvenna var mjög mismunandi á milli þeirra. Það sem kom mest á óvart var að 

ekki ein kona sinnti leiðtogastöðu á Suðurnesjum árið 2018 þó svo að hlutfall þeirra innan 

sveitarstjórna þar væri 33%, sem er þó lægsta hlutfall kvenna eftir landshlutum. Ástæða þess 

er ekki augljós en þróun kvenna í áhrifastöðum á Suðurnesjum er algjörlega á skjön við aðra 

landshluta og því væri athyglisvert að skoða nánar ástæður þess. Á Suðurnesjum er ekkert 

sveitarfélag sem telur íbúafjölda undir þúsund og því eru þetta ekki í samræmi við kenningar 

sem telja að konur eiga greiðari aðgang að stjórnunarstöðum í stærri sveitarfélögum. 

Til að ýta undir þessa ályktun er hægt að skoða skiptingu á hlutfalli kvenna í 

stjórnunarstöðum eftir sveitarstjórnarkerfum og bera saman sveitarfélög með og svo án 

byggðarráðs. Gögnin sýna að þó að hlutfall kvenna sé hærra í sveitarfélögum með byggðarráð 

eru meiri líkur á því að þær skipi stöðu framkvæmdastjóra í sveitarfélögum án byggðarráða, 

heldur en með. Hins vegar eru frekari líkur á því að kona sé í stöðu forseta bæjarstjórna í 

sveitarfélögum með byggðarráð heldur en ekki. Þetta gefur vísbendingar um að þegar 

byggðarráð sé til staðar í sveitarfélögum að þá eru meiri líkur á að karl sjái um formennsku 

þess og kona um stöðu forseta bæjarstjórnar. Þessar niðurstöður ýta enn frekar undir þær 

grunsemdir að staða formanns byggðarráðs þyki valdameiri í augum stjórnarsetu manna og 

mögulega almennings heldur en staða forseta bæjarstjórnar.  

Að lokum var áhugavert að sjá hvort væru meiri líkur voru á því hvort pólitískur 

framkvæmdastjóri í sveitarfélögum væri karl eða kona. Í öllum tilvikum frá árinu 2006-2018 

voru meiri líkur á því að pólitískur framkvæmdastjóri væri kona heldur en karl. Hverjar ástæður 

þess eru væri áhugavert að rannsaka frekar.  

7 Lokaorð 

Í upphafi þessarar ritgerðar var sett fram eftirfarandi rannsóknarspurning: Hefur fjöldi kvenna 

í leiðtogastöðum á íslensku sveitarstjórnarstigi aukist í takt við fjölgun þeirra í sveitarstjórnum? 

Hlutfall kvenna í sveitarstjórnum hefur aukist línulega á öllu tímabilinu. Árið 2018 mældist 

hlutfall kvenna í sveitarstjórnum 47% og því munar aðeins 3% á að hlutfall karla og kvenna 

verði jafnt. Þetta hefur þótt mikil framför á sviði jafnrétti kynjanna í stjórnunarstöðum 

samfélagsins.  

Spurningar vöknuðu við þessar niðurstöður, hvort hlutfall kvenna og karla í 

sveitarstjórnum væri jafnt til þess að hafa áhrif á ákvarðanir samfélagsins í krafti setu þeirra í 

sveitarstjórn. Fyrir fram var ljóst að ákveðnar leiðtogastöður væru innan sveitarstjórna sem 

gætu gefið einstaklingum sem sinna þeim meira vægi þegar kemur að áhrifum þeirra til 

ákvarðanatöku sveitarstjórna. Rannsakandi tók saman hlutfall kvenna og karla í 

leiðtogastöðum sveitarfélaga: framkvæmdastjóri sveitarfélags, forseti bæjarstjórnar, 

formaður byggðarráðs og einnig leiðtogastöðu oddvita í minni sveitarfélögum. Sú 

gagnasöfnun sem átti sér stað um hlutfall kvenna og karla í leiðtogastöðum náði yfir fjögur 

kjörtímabil eða frá árinu 2006-2018. 

Þegar niðurstöður eru dregnar saman er ljóst að hlutfall kvenna í leiðtogastöðum hefur 

ekki aukist samhliða auknu hlutfalli þeirra innan sveitarstjórna. Þó svo að hlutfall kvenna í 

stjórnunarstöðum hafi hækkað, í flestum tilvikum, á milli ára hefur það ekki aukist nærri eins 

mikið og aukið hlutfall þeirra í sveitarstjórnum ætti að vera vísbending um. Hlutfallsleg aukning 

kvenna í leiðtogastöðum innan sveitarstjórna var mismikil á milli flokka sem rannsakandi 

skoðaði. Fyrr í þessari ritgerð eru útskýrðar þrjár réttlætingar fyrir tilvist sveitarfélaga 

samkvæmt Gunnari Helga. Ein réttlætingin er sú að lýðræðissamfélög byggjast á þátttöku 

fólks. Sveitarfélög er einn helsti vettvangur fyrir fólk að koma skoðunum sínum á framfæri og 

mikilvægt er að einstaklingar sem stjórna sveitarfélögum endurspegli langanir og þarfir íbúa 

svo að ákvarðanir sveitarstjórna samræmist vilja íbúa sem best. 

Helstu niðurstöður ritgerðar eru að sveitarstjórnir árið 2018 endurspegla ekki samfélagið 

í heild. Konur eru helmingur íbúa sveitarfélaga og því ætti hlutfall þeirra í sveitarstjórnum og 

jafnframt í stjórnunarstöðum innan þeirra að vera jafnt við hlutfall karla. Það er munur á 

stjórnunarstíl karla og kvenna og því mikilvægt að bæði kynin komi jafnt að borði þegar kemur 

að áhrifa innan samfélagsins. Íbúi sveitarfélags þarf að geta treyst sveitarstjórnum til þess að 

standa vörð um hagsmuni sína með besta móti. Ef einstaklingur getur samræmt sig með 

einhverjum innan sveitarstjórnar eykur það líkurnar að hans hagsmunum verði gætt. Með því 

að hafa hlutfall kvenna í stjórnunarstöðum innan sveitarstjórna jafnt við hlutfall kvenna og 

karla í samfélaginu leiðir það til þess að ákvarðanir sveitarstjórna verði frekar í takt við vilja 

samfélagsins. 

